
ԽՈՍՔԻ ԱԶԱՏՈՒԹՅԱՆ              ՊԱՇՏՊԱՆՈՒԹՅԱՆ ԿՈՄԻՏԵ   
ՀԱՅԱՍՏԱՆՈՒՄ ԽՈՍՔԻ ԱԶԱՏՈՒԹՅԱՆ ՎԻՃԱԿԻ ԵՎ ԼՐԱԳՐՈՂՆԵՐԻ 

ՈՒ ԶԼՄ-ՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐԻ ՄԱՍԻՆ

Խոսքի ազատության պաշտպանության կոմիտեի 2017թ. երրորդ եռամսյակային զեկույց (հուլիս-սեպտեմբեր)                                                                                                                                                                                                                
Խոսքի ազատության պաշտպանության կոմիտեն պարբերաբար հանրությանն է ներկայացնում իր զեկույցները՝ հայաստանյան լրատվամիջոցների եւ դրանց աշխատակիցների գործունեության միջավայրի ու խնդիրների, խոսքի ազատության վիճակի, ԶԼՄ-ների եւ լրագրողների իրավունքների խախտումների մասին։ Սույն զեկույցում արտացոլված են 2017 թվականի երրորդ եռամսյակի տվյալները: 

ՀԱՄԱՌՈՏ ԱՄՓՈՓՈՒՄ 

2017 թ. երրորդ եռամսյակը հետընտրական ժամանակահատված էր եւ գրեթե զերծ էր հասարակական-քաղաքական լարվածությունից, սակայն նույնիսկ այս պայմաններում արձանագրվել են լրագրողների նկատմամբ բռնությունների 2, տարատեսակ ճնշումների 16, տեղեկություններ ստանալու եւ տարածելու իրավունքի խախտման 39 դեպքեր։ Թեեւ այդ խախտումների ընդհանուր քանակը նախորդ եռամսյակի համեմատությամբ նկատելիորեն նվազել է (72-ից՝ 57), այդուհանդերձ, որոշ միտումներ մտահոգության տեղիք են տալիս։ Մասնավորապես՝ ԶԼՄ-ների եւ դրանց աշխատակիցների նկատմամբ ճնշումների քանակի ավելի քան 3,5 անգամ պակասելուն զուգահեռ զգալիորեն՝ մոտ 4 անգամ, աճել է տեղեկություններ ստանալու եւ տարածելու իրավունքի խախտումների թիվը։
Խիստ մտահոգիչ է մնում լրագրողների դեմ կիրառվող բռնությունների առկայությունը։ Ընդ որում, հաճախ մեղավորները պատասխանատվության չեն ենթարկվում՝ իրավապահ մարմինների եւ դատարանների ոչ համարժեք գործողությունների, որոշումների ու վճիռների հետեւանքով։ Սրա մասին են վկայում երրորդ եռամսյակում իրականացված՝ ս. թ. ապրիլի 2-ի խորհրդարանական եւ մայիսի 14-ի Երեւանի ավագանու ընտրությունների ժամանակաշրջանում լրագրողների եւ ԶԼՄ-ների իրավունքների խախտումներին վերաբերող գործընթացների դիտարկումները. արձանագրված բռնությունների ու  խոչընդոտումների 21 դեպքից միայն 6-ի առնչությամբ է քրեական գործ հարուցվել, որոնցից 4-ը կարճվել է «հանցակազմի բացակայության» ձեւական հիմնավորմամբ։
Հուլիս-սեպտեմբեր ամիսներին ԽԱՊԿ-ը շարունակել է հետեւել նաեւ 2015 թվականի հունիսի 23-ին Երեւանի Բաղրամյան պողոտայում (#ElectricYerevan), ինչպես նաեւ 2016թ. հուլիսի երկրորդ կեսին մայրաքաղաքի Խորենացի փողոցում եւ Սարի թաղում տեղի ունեցած իրադարձությունների առնչությամբ հարուցված քրեական գործերի ընթացքին։ Դիտարկվող ժամանակահատվածում դրանցում նոր մեղադրյալներ կամ կասկածյալներ ի հայտ չեն եկել։ Ընդհանուր առմամբ, առաջին գործի ավելի քան երկու տարվա նախաքննությամբ մեղադրանք է առաջադրվել 4, իսկ մեկ տարուց ավելի ընթացող երկրորդի շրջանակներում ՝ 9 անձի։ Մինչդեռ, այդ իրադարձությունների տեսագրություններում պարզ երեւում է, որ ԶԼՄ-ների աշխատակիցների նկատմամբ բռնություններ ու հետապնդումներ են իրականացրել մի քանի տասնյակ ոստիկաններ եւ նրանց աջակցությամբ գործող քաղաքացիական հագուստով անձինք։
Երրորդ եռամսյակում լրագրողական կազմակերպությունների եւ լրատվամիջոցների բուռն քննարկումների առարկա դարձավ ՀՀ արդարադատության նախարարությունում մշակվող «Տեղեկատվության ազատության մասին» նոր օրենքի նախագիծը։ Փաստաթղթի թե պաշտոնապես շրջանառության մեջ գտնվող տարբերակը, որը տեղադրված է e-draft.am կայքում, թե հանրությանը հասու դարձած նոր՝ սևագիր տարբերակը լուրջ առարկություններ է առաջացրել։ Սակայն քանի որ նախագծի մշակման աշխատանքներն իրականացվում են առանց քաղհասարակության ներկայացուցիչների մասնակցության, առաջարկությունները չի հաջողվում հասցնել փաստաթղթի հեղինակներին։  
Օգոստոսի 2-ին ավարտվեց Հեռուստատեսության և ռադիոյի ազգային հանձնաժողովի անցկացրած մասնավոր մուլտիպլեքսորի գործունեության լիցենզավորման մրցույթը, և այն չկայացած հայտարարվեց՝ հայտատուի բացակայության պատճառով։ Արդյունքում չլուծված է մնում ՀՀ մարզերում գործող 10-ից ավելի տեղական հեռուստաընկերությունների խնդիրը, որոնք այս ոլորտում իրականացվող անհեռատես քաղաքականության պատճառով թվային դարաշրջանում շարունակում են գործել անալոգային ռեժիմով եւ հայտնվել են ծայրահեղ բարդ իրավիճակում։
Սեպտեմբերի 26-ին ավարտվեցին հունիսի 30-ին ՀՌԱՀ-ի հայտարարած՝ թվային ցանցի միջոցով ռադիոհեռարձակման լիցենզավորման մրցույթները։ Դրանք թվով 18 էին եւ բոլորն անցել են առանց այլընտրանքի, այսինքն՝ 18 տեղի համար նույնքան հայտ է ներկայացվել եւ հաղթող ճանաչվել։
ԼՐԱՏՎԱՄԻՋՈՑՆԵՐԻ ԳՈՐԾՈՒՆԵՈՒԹՅԱՆ ՄԻՋԱՎԱՅՐԸ

Հուլիս-սեպտեմբեր ամիսների ԽԱՊԿ-ի դիտարկումները ցույց են տալիս, որ ս. թ. երկրորդ եռամսյակի, մասնավորապես՝ Ազգային ժողովի և Երևանի ավագանու ընտրությունների ընթացքում լրագրողների օրինական մասնագիտական գործունեությունը խոչընդոտելու եւ նրանց նկատմամբ բռնություն կիրառելու փաստերին իշխանությունները կրկին լուրջ չեն վերաբերվում եւ մտադիր չեն համարժեք միջոցներ ձեռնարկել՝ բացահայտելու եւ պատասխանատվության ենթարկելու բոլոր մեղավորներին։ Այն ժամանակ հարուցված սակավաթիվ քրեական գործերի մեծ մասը կարճվեց՝ «հանցակազմի բացակայության» ձեւական հիմնավորմամբ, եւ այս միտումը շարունակվեց նաեւ, երբ ԶԼՄ-ների ներկայացուցիչները բողոքարկում էին քննիչների որոշումները։
Այսպես, Երևանի ավագանու ընտրությունների օրը մայրաքաղաքի Նար-Դոս փողոցում տեղակայված Հանրապետական կուսակցության շտաբում հարձակման ենթարկված «Ազատություն» ռադիոկայանի լրագրող Սիսակ Գաբրիելյանը բողոք էր ներկայացրել ՀՀ դատախազություն՝ միջադեպի առնչությամբ հարուցված քրեական գործը կարճելու մասին Քննչական կոմիտեի որոշման դեմ։ Բողոքը բավարարվել է, եւ Քննչական կոմիտեն կրկին քրեական գործ է հարուցել, սակայն այն նույնպես կարճվել է։ Այս անգամ լրագրողի բողոքն այդ որոշման դեմ ՀՀ դատախազությունը օգոստոսի 22-ին մերժել է։
Դիտարկվող ժամանակահատվածում՝ օգոստոսի 3-ին, կարճվեց նաեւ «Armtimes.com» լրատվական կայքի թղթակիցներ Տիրայր Մուրադյանի և Տաթև Խաչատրյանի մասնագիտական գործունեությունը խոչընդոտելու առնչությամբ Հատուկ քննչական ծառայությունում հարուցված քրեական գործը։ Հիշեցնենք, որ դեպքը տեղի էր ունեցել Երևանի ավագանու ընտրություններից երկու օր առաջ, մայրաքաղաքի Կոմիտասի պողոտա 56 հասցեում տեղակայված՝ քաղաքապետի թեկնածու Տարոն Մարգարյանի նախընտրական շտաբում, ուր լրագրողները եկել էին ընտրակաշառքի բաժանման մասին ստացած ահազանգը ստուգելու նպատակով։ Այստեղ հավաքված մի խումբ անձինք հարձակվել են թղթակիցների վրա ու բռնությամբ հեռացրել տարածքից։
Փաստորեն այս եւ մյուս նույնատիպ քրեական գործերը կարճելով հայաստանյան իրավապահ մարմինները շարունակում են «կանաչ լույս» վառել ԶԼՄ-ների ներկայացուցիչների նկատմամբ բռնություններ իրականացնողների առջեւ։
Նույն անարդյունավետ եւ ձեւական մոտեցումն է նկատվում նաեւ լրագրողների դեմ լայնածավալ բռնություններին վերաբերող երկու քրեական գործերի՝ 2015 թվականի հունիսի 23-ին Երեւանի Բաղրամյան պողոտայում (#ElectricYerevan) եւ 2016թ. հուլիսի 29-ի լույս 30-ը մայրաքաղաքի Խորենացի փողոցում եւ Սարի թաղում տեղի ունեցած իրադարձությունների նախաքննությունում։ Հետեւելով հանրային կարեւոր նշանակություն ունեցող այս երկու գործերի ընթացքին՝ ԽԱՊԿ-ն արձանագրում է, որ դիտարկվող եռամսյակում դրանցում նոր մեղադրյալ կամ կասկածյալ ի հայտ չի եկել։ Ինչ վերաբերում է «Էլեկտրիկ Երեւան»-ի դեպքերի ավելի քան 2 տարվա եւ մայրաքաղաքի Խորենացի փողոցի եւ Սարի թաղի իրադարձությունների մեկ տարուց ավել ընթացող նախաքննության արդյունքում ներկայացված մեղադրանքների քանակներին (համապատասխանաբար՝ 4 եւ 9), ապա դրանք ամենեւին համարժեք չեն այդ օրերին ԶԼՄ-ների ներկայացուցիչների նկատմամբ իրականացված բռնությունների ծավալներին։ Խմբագրությունների արխիվներում եւ համացանցում առկա տեսագրություններն ու լուսանկարները վկայում են, որ վերոհիշյալ իրադարձություններից յուրաքանչյուրում լրագրողների եւ օպերատորների դեմ ուժ եւ հատուկ միջոցներ ապօրինի կերպով գործադրած ոստիկանների թիվն առնվազն մի քանի տասնյակ է՝ չհաշված վերջիններիս հովանու տակ գործած քաղաքացիական հագուստով անձանց։
Այս անպատժելիությունը պարարտ հող է ստեղծում նոր իրավախախտումների համար։ Դրանք տեղի են ունենում նույնիսկ հարաբերական հանգիստ ժամանակահատվածում, ինչպիսին էր նաեւ դիտարկվող եռամսյակը, երբ ներքաղաքական եւ հասարակական լարվածության առիթ եւ, դրա հետ կապված, լրատվամիջոցների վրա ներազդելու ակտիվացման միտում չի եղել։ Այսպես, հուլիս-սեպտեմբեր ամիսների ընթացքում արձանագրվել է լրագրողների վրա հարձակման եւ ֆիզիկական բռնության գործադրման 2 փաստ, ԶԼՄ-ների եւ դրանց աշխատակիցների նկատմամբ տարատեսակ ճնշումների 16, տեղեկություններ ստանալու եւ տարածելու իրավունքի խախտումների 39 դեպք։ 
Նախորդ եռամսյակի համեմատությամբ, բռնությունների եւ ճնշումների քանակը նկատելիորեն նվազել է, սակայն աճել է տեղեկություններ ստանալու եւ տարածելու իրավունքի խախտումների թիվը (տես՝ ստորեւ բերված առաջին աղյուսակը)։ 
Մտահոգիչ է նաեւ ընդդեմ ԶԼՄ-ների հիմնադիրների եւ/կամ լրագրողների նոր դատական գործերի առատությունը։ Երրորդ եռամսյակում տարբեր դատարաններ ներկայացվել են 8 այդպիսի հայցեր։ Դրանք բոլորն էլ ՀՀ քաղաքացիական օրենսգրքի 1087.1 հոդվածով նախատեսված՝ վիրավորանքի եւ զրպարտության հիմքով են։ Հաշվի առնելով նախորդ երկու եռամսյակներում արձանագրված 48 այդպիսի դատական գործերը՝ փաստում ենք, որ այս տարի ԶԼՄ-ների եւ լրագրողների ներգրավվածությամբ դատական գործերի թիվը (հոկտեմբերի 1-ի դրությամբ՝ 56) աննախադեպ է՝ 2010թ. մայիսին Հայաստանում վիրավորանքի եւ զրպարտության ապաքրեականացումից ի վեր։
Դիտարկվող ժամանակահատվածում արձանագրված փաստերը վկայում են, որ շարունակվում է այն արատավոր միտումը, համաձայն որի բարձրաստիճան պաշտոնյաները, քաղաքական գործիչներն ու այլ հայտնի անձինք՝ լսելով իրենց համար ոչ հաճո հարցեր, ԶԼՄ-ների ներկայացուցիչների հասցեին արհամարհական ու վիրավորական արտահայտություններ են թույլ տալիս կամ անհիմն մեղադրանքներ հնչեցնում։ Մասնավորապես Հանրապետական կուսակցության պատգամավոր Սեյրան Սարոյանը լրագրողներին մեղադրել է Հայաստանում անարդարություն սերմանելու, «չեղած տեղից բաներ մոգոնելու», կռիվ ու տուրուդմփոց հրահրելու մեջ։ Պաշտպանության նախարարի առաջին տեղակալ Արտակ Զաքարյանն էլ, խոսելով Հայաստանի՝ Վրաստանում անցկացվող բազմազգ զորավարժությանը մասնակցելուց հրաժարվելու փաստի մասին, ԶԼՄ ներկայացուցիչներին մեղադրել է հասարակության մեջ արհեստական տրամադրություններ ստեղծելու մեջ։ Այսպիսով, քաղաքական գործիչներն ու պաշտոնյաները փորձում են երկրում չլուծված խնդիրներն ու սեփական բացթողումները բարդել լրագրողների վրա։ 
2017 թ. երրորդ եռամսյակում լրագրողական հանրության շրջանում բուռն քննարկումների տեղիք տվեց «Տեղեկատվության ազատության մասին» նոր օրենքի նախագիծը, որը մշակում է ՀՀ արդարադատության նախարարությունը։ Նախ՝ մտահոգիչ է այն, որ այս փաստաթղթի վրա աշխատանքներն ընթանում են առանց մասնագիտացված հասարակական կազմակերպությունների մասնակցության։ Բացի դա, վերջիններիս հասու դարձած օրինագծի մի քանի տարբերակները՝ եւ պաշտոնապես շրջանառության մեջ դրվածը, եւ այսպես կոչված «սեւագիրը», պարունակում են սկզբունքորեն անընդունելի դրույթներ եւ մոտեցումներ, որոնք գործող օրենքի համեմատ ակնհայտ ռեգրեսիվ բնույթ են կրում եւ ընդունվելու դեպքում անհիմն կսահմանափակեն տեղեկություններ ստանալու գործընթացը:
Օրինակ, օրենքի նախագծի համաձայն՝ պետական հիմնարկները և կազմակերպությունները, համայնքային, բյուջեից ֆինանսավորվող, հանրային հետաքրքրություն ներկայացնող կառույցները կարող են տեղեկություններ ստանալու հարցմանը չպատասխանել, եթե 50-ից քիչ աշխատակից ունեն: Մեկ այլ անընդունելի մոտեցում. պետական ու տեղեկան ինքնակառավարման մարմիններին ուղղված հարցմամբ ակնկալվող տեղեկատվության տրամադրումը կարող է մերժվել, եթե «ակնհայտորեն չի պարունակում հանրային հետաքրքրություն» կամ «եթե պահանջվող տեղեկության ծավալը շատ մեծ է, և դրա տրամադրումը կհանգեցնի տեղեկություն տնօրինողի ռեսուրսների կամ ժամանակի անհամաչափ կամ անհիմն վատնմանը»: Այս ամենը սկզբունքորեն հակասում է տեղեկատվության ազատության բուն գաղափարին եւ միջազգային նորմերին։
Առհասարակ ԽԱՊԿ-ն ու գործընկեր լրագրողական կազմակերպությունները նոր օրենք ստեղծելու որևէ անհրաժեշտություն չեն տեսնում: Նրանց համոզմամբ՝ «Տեղեկատվության ազատության մասին» գործող օրենքը, որն իր ոգով եւ սկզբունքներով շատ ավելի ազատական է եւ առաջադեմ, քան շրջանառվող օրինագիծը, պետք արդիականացնել՝ հաշվի առնելով տեխնոլոգիաների զարգացումը եւ նոր իրողությունները։ Դա կարելի է անել օրենքում փոփոխություններ ու լրացումներ կատարելու մասին նախագծի ստեղծմամբ, ինչի համար առաջարկվում է ձեւավորել համատեղ աշխատանքային խումբ, որում ընդգրկված կլինեն Արդարադատության նախարարության, ինչպես նաև մասնագիտացված հասարակական կազմակերպությունների փորձագետները։ Ինչ վերաբերում է նոր օրենքի նախագծին, ապա այն անհրաժեշտ է հանել շրջանառությունից։

Դիտարկվող ժամանակահատվածում կարեւոր իրադարձություններ տեղի ունեցան հեռարձակման ոլորտում։ Այսպես, օգոստոսի 2-ին ավարտվեց Հեռուստատեսության և ռադիոյի ազգային հանձնաժողովի կազմակերպած մասնավոր մուլտիպլեքսորի գործունեության լիցենզավորման մրցույթը, որը, նախորդ տարվա անցկացվածի պես, չկայացած հայտարարվեց՝ սահմանված եռամսյա ժամկետում դիմում չներկայացվելու հիմքով։ Սա նշանակում է, որ Հայաստանում առնվազն եւս մեկ տարի մասնավոր մուլտիպլեքսոր ի հայտ չի գա, եւ թվային հեռարձակման պետական ցանցը կպահպանի իր մենաշնորհ դիրքը եւ կշարունակի թելադրել իր պայմանները։ Բացի այդ, զավեշտալի իրավիճակում են հայտնվում մարզերում գործող 10-ից ավելի այն հեռուստաընկերությունները, որոնք շարունակում են աշխատել անալոգային ռեժիմով եւ կարող են անցնել թվային հեռարձակման միայն մասնավոր մուլտիպլեքսորի առկայության դեպքում։ Մինչդեռ, դրա ստեղծման՝ օրենքով նախատեսված պայմանները չեն համապատասխանում հեռարձակման ոլորտի զարգացման արդի պահանջներին, համահունչ չեն այդ դաշտում առկա մարտահրավերներին, ինչպես նաեւ հրապուրիչ չեն ձեռնարկատիրության տեսանկյունից։ Սա է պատճառը, որ հայտարարված երկու մրցույթներին ոչ ոք դիմում չներկայացրեց։ ԽԱՊԿ-ն ու գործընկեր լրագրողական կազմակերպությունները օրենսդրական փոփոխությունների մի շարք առաջարկություններ են ներկայացրել խորհրդարան, բայց դրանք շրջանառության մեջ չեն դրվել։
Ոլորտին վերաբերող եւս մի ուշագրավ իրադարձություն էր ՀՌԱՀ-ի հայտարարած՝ թվային ցանցի միջոցով ռադիոհեռարձակման լիցենզավորման մրցույթների ավարտն ու սեպտեմբերի 26-ին հաղթող ընկերությունների ցանկը հրապարակելը։ Համերկրային, մայրաքաղաքային եւ մարզային սփռման ռադիոընկերությունների ընդհանուր թիվը 18 է, նույնքան էլ հայտ է ներկայացվել։ Այսինքն՝ 18 մրցույթներից ոչ մեկը մրցակցային չի եղել, ինչը վկայում է այս ոլորտի անառողջ վիճակի մասին։ Հատկանշական է նաեւ, որ 10 մարզերից միայն երկուսում՝ Շիրակում եւ Լոռիում, կգործեն տեղական ռադիոընկերություններ, մյուսներում այդպիսիք նախատեսված չեն՝ ոչ օրենքում, ոչ էլ, համապատասխանաբար, ՀՌԱՀ-ի մրցույթում։ Եվ դա այն դեպքում, երբ, ինչպես հայտնի է, թվային համակարգը, ի տարբերություն անալոգայինի, բազմակի ավելացնում է հեռարձակման տեխնիկական հնարավորությունները։ 
  ԼՐԱԳՐՈՂՆԵՐԻ ՈՒ ԼՐԱՏՎԱՄԻՋՈՑՆԵՐԻ ԻՐԱՎՈՒՆՔՆԵՐԻ ԽԱԽՏՈՒՄՆԵՐ

2017 թ. երրորդ եռամսյակի ընթացքում լրագրողների եւ լրատվամիջոցների իրավունքների խախտումները ներկայացնում ենք ըստ ԽԱՊԿ-ի հետեւյալ դասակարգման. 

· ֆիզիկական բռնություններ լրագրողների նկատմամբ,

· ճնշումներ լրատվամիջոցների եւ դրանց աշխատակիցների նկատմամբ,

· տեղեկություններ ստանալու եւ տարածելու իրավունքի խախտումներ: 

ԽԱՊԿ-ի այս դասակարգումը որոշ չափով պայմանական է: Մասնավորապես,  երբեմն տեղեկություններ ստանալուն եւ տարածելուն խոչընդոտելն ուղեկցվում է լրագրողի նկատմամբ բռնությամբ: Նման փաստերը վերագրված են խախտման այն տեսակին, որին, զեկույցի հեղինակների կարծիքով, առավել մոտ են: Այսուհանդերձ, կիրառված դասակարգումը հնարավորություն է տալիս առավել ամփոփ եւ ակնառու ներկայացնել լրագրողների ու ԶԼՄ-ների իրավունքների խախտումների ընդհանուր պատկերը:
Ինչպես նշեցինք, հուլիս-սեպտեմբեր ամիսներին արձանագրվել է լրագրողների դեմ ֆիզիկական բռնությունների 2 դեպք, ԶԼՄ-ների եւ դրանց աշխատակիցների նկատմամբ տարատեսակ ճնշումների 16 փաստ, տեղեկություններ ստանալու եւ տարածելու իրավունքի 39 խախտում։ Ստորեւ ներկայացնում ենք 2017 թվականի առաջին, երկրորդ եւ երրորդ եռամսյակների ընթացքում արձանագրված խախտումների, ինչպես նաև 2016 եւ 2017 թվականների երրորդ եռամսյակների համեմատական աղյուսակը։      

2017 թվականին տեղի ունեցած խախտումների քանակական տվյալները՝ 

ըստ եռամսյակների 
	Խախտումների տեսակները
	2017 թ. 1-ին եռամսյակ

	2017 թ. 3-րդ եռամսյակ
	Ընդամենը 2017 թ.  9 ամիսների ընթացքում 

1. Ֆիզիկական բռնություններ լրագրողների նկատմամբ

Երրորդ եռամսյակում ֆիզիկական բռնությունների քանակը նվազել է. արձանագրվել է 2 դեպք, ինչը 3-ով պակաս է նախորդ՝ երկրորդ եռամսյակում գրանցվածների համեմատությամբ։ Սակայն պետք է հաշվի առնել, որ երկրորդ եռամսյակում տեղի ունեցան Ազգային ժողովի եւ Երեւանի ավագանու ընտրություններ, որոնք, ինչպես միշտ, զուգորդվեցին հասարակական-քաղաքական մթնոլորտի լարվածությամբ եւ լրագրողների դեմ իրականացվող հարձակումների ավելացմամբ։ Ի դեպ, ս. թ. երրորդ եռամսյակի բռնությունների թիվը երեքով պակաս է նաեւ անցած տարվա նույն ժամանակահատվածում արձանագրված միջադեպերի քանակից: Այդուհանդերձ ԽԱՊԿ-ն իրավիճակը մտահոգիչ է համարում, քանի որ 2017-ին դիտարկված երեք եռամսյակներում էլ գրանցվել են ուժի կիրառմամբ հարձակումներ ԶԼՄ-ների ներկայացուցիչների վրա։ Հուլիս-սեպտեմբեր ամիսներին արձանագրված դեպքերը, ինչպես նաեւ անցած տարվա միջադեպերի հետ կապված զարգացումները ներկայացնում ենք ժամանակագրական կարգով:    
Հուլիսի 3-ին Երևանի Կենտրոն և Նորք-Մարաշ վարչական շրջանների ընդհանուր իրավասության դատարանում տեղի է ունեցել ս.թ. ապրիլի 2-ին  «Ազատություն» ռադիոկայանի եւ «Araratnews.am» լրատվական կայքի լրագրողներ Սիսակ Գաբրիելյանի եւ Շողիկ Գալստյանի նկատմամբ բռնություն գործադրած եւ նրանց մասնագիտական գործունեությունը խոչընդոտած անձանց՝  Լեւոն Գասպարյանի և Ջուլիետա Կոկոլյանի դեմ քրեական գործի քննությունը:
Հիշեցնենք, որ խորհրդարանական ընտրությունների օրը Երեւանի Կոնդ թաղամասի Ռուսթավելու 15 հասցեում գտնվող ՀՀԿ պատգամավորության թեկնածու Հակոբ Բեգլարյանի շտաբի մոտ հարձակման էին ենթարկվել «Ազատություն» ռադիոկայանի թղթակից Սիսակ Գաբրիելյանը
 և «Araratnews.am» լրատվական կայքի թղթակից  Շողիկ Գալստյանն ու օպերատոր Հայկ Պետրոսյանը
։  
Շողիկ Գալստյանը փորձել է հետաքրքրվել, թե ինչն է շտաբի մոտ առաջացած կուտակումների պատճառը։ Տարածքում հավաքված անձինք հարձակվել են լրագրողի եւ օպերատորի վրա, վիրավորական արտահայտություններ հնչեցրել նրանց հասցեին, խոչընդոտել աշխատանքը: Շողիկ Գալստյանի ձեռքից խլել են տեսանկարահանող սարքը, քաշել մազերից: Այս միջադեպը փորձել է նկարահանել «Ազատություն» ռադիոկայանի թղթակից Սիսակ Գաբրիելյանը, սակայն նրան է մոտեցել մի քաղաքացի ու պահանջել դադարեցնել նկարահանումները։ Այնուհետև անձը բռնություն է գործադրել լրագրողի նկատմամբ. քաշել է նրա ձեռքից, խլել նկարահանող սարքը` խոչընդոտելով լրագրողին աշխատանքը (մանրամասները՝ ԽԱՊԿ 2017 թ. առաջին եռամսյակային զեկույցում, տե՛ս www.khosq.am կայքի «Զեկույցներ» բաժնում)։
Այս դեպքերի առթիվ ՀՀ հատուկ քննչական ծառայությունում հարուցվել է քրեական գործ՝ ՀՀ քրեական օրենսգրքի 149-րդ հոդվածի 2-րդ մասի 3-րդ եւ 5-րդ կետերով (այն է՝ ընտրական իրավունքի իրականացմանը, ընտրական հանձնաժողովների աշխատանքներին կամ ընտրությանը մասնակցող անձանց լիազորությունների իրականացմանը խոչընդոտելը զուգորդվել են բռնություն գործադրելով կամ դա գործադրելու սպառնալիքով, կատարվել են մի խումբ անձանց կողմից)
:  Մեղադրանք է առաջադրվել Երեւանի բնակիչներ Լեւոն Գասպարյանին
 և Ջուլիետա Կոկոլյանին
։ Ե՛վ նախաքննության փուլում, և՛ դատարանում լրագրող Շողիկ Գալստյանի շահերը ներկայացնում է Խոսքի ազատության պաշտպանության կոմիտեի փաստաբանը։ 
Այս գործով դատական նիստերի են տեղի ունեցել նաև օգոստոսի 7-ին և սեպտեմբերի 28-ին։ Ամբաստանյալ Լևոն Գասպարյանն ընդունում է մեղադրանքը, իսկ Ջուլիետա Կոկոլյանը` ոչ: Վերջինս դատական նիստերին չի ներկայանում. պաշտպանի փոխանցմամբ` բացակայությունը պայմանավորված է առողջական լուրջ խնդիրներ ունենալու հանգամանքով: Լևոն Գասպարյանին իր իսկ խնդրանքով հանրային պաշտպան են տրամադրել: Ամբաստանյալ Ջուլիետա Կոկոլյանի բացակայության, ինչպես նաև հանրային պաշտպանին գործի նյութերին ծանոթանալու համար ժամանակ տրամադրելու հիմքով դատական գործի քննությունը հետաձգվել է։ Հաջորդ նիստը նշանակվել է նոյեմբերի 6-ին: 
Հուլիսի 18-ին Երևանի Էրեբունի և Նուբարաշեն վարչական շրջանների ընդհանուր իրավասության դատարանում տեղի է ունեցել մայիսի 14-ին «Armtimes.com» լրատվական կայքի թղթակից Տաթև Խաչատրյանի մասնագիտական օրինական աշխատանքը խոչընդոտելու առիթով հարուցված քրեական գործի քննությունը
։  

Հիշեցնենք, որ Երևանի ավագանու ընտրությունների օրը Էրեբունի վարչական շրջանի թիվ 64 դպրոցում տեղակայված 10/29 ընտրատեղամասում լրագրող Տաթև Խաչատրյանն իր բջջային հեռախոսով տեսանկարահանում է իրականացրել։ Այդ ընթացքում նրան է մոտեցել մի երիտասարդ ու հորդորել դադարեցնել տեսանկարահանումը
։ Նա հրել է լրագրողին, ձեռքով փակել է հեռախոսի տեսախցիկը ու փորձել խլել այն՝ այդկերպ խոչընդոտելով նրան պատշաճ կերպով լուսաբանել քվեարկության ընթացքը: Տաթև Խաչատրյանի հաղորդման հիման վրա մայիսի 19-ին Հատուկ քննչական ծառայությունում հարուցվել էր քրեական գործ,  որպես մեղադրյալ՝ ներգրավել է Հայկ Հունանյանը։ Նրան մեղադրանք է առաջադրվել ՀՀ քրեական օրենսգրքի 149-րդ հոդվածի 1-ին մասով։  

Այս գործով դատական նիստ է կայացել նաև հուլիսի 28-ին։ Օգոստոսի 1-ին դատարանը վճռել է Հայկ Հունանյանին ճանաչել մեղավոր ՀՀ քրեական օրենսգրքի 149 հոդվածի 1–ին մասով նախատեսված հանցանքում և դատապարտել տուգանքի նվազագույն աշխատավարձի յոթհարյուրապատիկի (700 հազար դրամի) չափով
: 

Հուլիսի 21-ին Ոստիկանության զորքերի N զորամասի հրթիռահրետանային սպառազինության ծառայության պետ, փոխգնդապետ Դավիթ Փերիխանյանը բողոք է ներկայացրել ՀՀ վճռաբեկ դատարան։ 

Հիշեցնենք, որ Դավիթ Փերիխանյանի նկատմամբ մեղադրանք էր առաջադրվել 2015թ. հունիսի 23-ին մայրաքաղաքի Բաղրամյան պողոտայում էլեկտրաէներգիայի թանկացման դեմ բողոքող ցուցարարների դեմ իրականացված ուժային գործողությունների ընթացքում լրագրողների մասնագիտական օրինական գործունեությունը խոչընդոտելու, նրանց նկատմամբ ֆիզիկական բռնություն կիրառելու համար։  Նրա հետ նույն գործով ամբաստանյալի աթոռին էին հայտնվել ոստիկանության ևս 3 ծառայողներ՝ Տաճատ Նորատունկյանը, Արթուր Այվազյանը, Կոստան Բուդաղյանը:

Փետրվարի 20-ին դատարանը վճռել էր Դավիթ Փերիխանյանին մեղավոր ճանաչել ՀՀ քրեական օրենսգրքի 164-րդ հոդվածի 1-ին մասով (երկու դրվագներով) և 185-րդ հոդվածի 1-ին մասով եւ նրա նկատմամբ կիրառել 600 հազար դրամ տուգանք։    

Դավիթ Փերիխանյանը դիմել էր վերաքննիչ ատյան`պնդելով, թե ինքը հանցագործություն չի արել: Մինչդեռ, դատաքննության ժամանակ նա իրեն լիովին մեղավոր է ճանաչել: Հունիսի 13-ին դատարանը որոշել է մերժել Դավիթ Փերիխանյանի բողոքը՝ օրինական ուժի մեջ թողնելով առաջին ատյանի վճիռը։  

ՀՀ վերաքննիչ քրեական դատարանի այս որոշման դեմ հուլիսի 21-ին Դավիթ Փերիխանյանը բողոք էր ներկայացրել ՀՀ վճռաբեկ դատարան: Օգոստոսի 28-ին այս ատյանը որոշել է բողոքը թողնել առանց քննության:

Օգոստոսի 1-ին Հատուկ քննչական ծառայությունը կարճել է «Armtimes.com» լրատվական կայքի թղթակիցներ Տիրայր Մուրադյանի և Տաթև Խաչատրյանի մասնագիտական գործունեությունը խոչընդոտելու առնչությամբ հարուցված քրեական գործը
։ 
Հիշեցնենք, որ մայիսի 12-ին ընտրակաշառքի բաժանման վերաբերյալ ստացած ահազանգը ստուգելու նպատակով «Armtimes.com» լրատվական կայքի թղթակիցներ Տիրայր Մուրադյանը և Տաթև Խաչատրյանն այցելել էին Երևանի Կոմիտասի պողոտա 56 հասցեում տեղակայված՝ քաղաքապետի թեկնածու Տարոն Մարգարյանի նախընտրական շտաբ: Սրահում հավաքված մի խումբ անձինք, տեղեկանալով, որ լրագրողները ցանկանում են շտաբի պետի հետ հանդիպել, հարձակվել են նրանց վրա, փորձել խլել նրանց հեռախոսներն ու բռնությամբ հեռացրել են տարածքից՝ վկայակոչելով դրա մասնավոր լինելու հանգամանքը
։ Այնուհետեւ՝ երեք երիտասարդ մեջքով կանգնել են ապակյա դռների հետեւում եւ մուտքը թույլատրել միայն յուրայիններին։ Երբ Տաթեւ Խաչատրյանը այդ ամենի տեսանկարահանում է իրականացրել, շտաբից դուրս է եկել մի տղամարդ, հրել է լրագրողին, ապա հայհոյելով հեռացել տարածքից:  

Հատուկ քննչական ծառայությունը այս միջադեպում որեւէ քրեորեն պատժելի արարք չի նկատել։    

Սեպտեմբերի 1-ին Երևանի Շենգավիթ վարչական շրջանի ընդհանուր   իրավասության դատարանում, որտեղ ընթանում էր «Հիմնադիր խորհրդարանի» առաջնորդ Ժիրայր Սեֆիլյանի և մյուսների գործով դատական նիստը, ուժի գործադրմամբ խոչընդոտվել է «Ա1+» առցանց հեռուստաընկերության թղթակից Ռոբերտ Անանյանի և օպերատոր Բագրատ Սարոյանի օրինական մասնագիտական գործունեությունը
։  
Նիստը նկարահանելիս «Ա1+»-ի աշխատակիցները փորձել են նաև տեսագրել, թե ինչպես են դատական կարգադրիչները բռնությամբ կասեցնում քաղաքացիական ակտիվիստ Վարդգես Գասպարիի այստեղ ձեռնարկած բողոքի ակցիան՝ ընդդեմ հանրային պաշտպանի։ Այդ պահին կարգադրիչներից մեկը սեփական նախաձեռնությամբ փակել է տեսախցիկը, ոլորել լրագրողի ձեռքերը և օպերատորի հետ միասին հեռացրել դահլիճից։ Մինչդեռ՝ դռնբաց դատական նիստում նախատեսված միակ սահմանափակումը վկաների ցուցմունքը չնկարահանելն է եղել։ 
Խոսքի ազատության պաշտպանության կոմիտեն եւ գործընկեր 8 լրագրողական կազմակերպություններ հանդես եկան հայտարարությամբ՝ պահանջելով Դատական դեպարտամենտից՝ պարզել լիազորությունները չարաշահած կարգադրիչի ինքնությունը և պատասխանատվության ենթարկել նրան՝ պարտադրելով ապագայում բացառել լրագրողների նկատմամբ նման վարքագիծը, իսկ նիստը նախագահող դատավոր Տաթևիկ Գրիգորյանից՝ պատշաճ վերահսկողություն սահմանել դատական կարգադրիչների գործողությունների նկատմամբ և, հաշվի առնելով այս գործի հանդեպ հանրային հետաքրքրությունը՝ բացառել ԶԼՄ-ների ներկայացուցիչների աշխատանքների որևէ անօրինական սահմանափակում
։

Սեպտեմբերի 28-ին Վանաձորում մասնագիտական պարտականությունները կատարելիս ֆիզիկական բռնության է ենթարկվել «Լոռի» հեռուստաընկերության գլխավոր խմբագիր Նարինե Ավետիսյանը
։ Նա, տեղեկություն ստանալով, որ հորդառատ անձրեւի պայմաններում քաղաքի Սուրբ Աստվածածին եկեղեցուն կից կամրջի վրա ասֆալտապատում է իրականացվում, մեկնել է այդ վայր։ Նկարահանումներ կատարելու պահին «Շինպլյուս» շինարարական կազմակերպության ղեկավար Տիգրան Նազարյանն իր աշխատակիցների հետ հարձակվել է Նարինե Ավետիսյանի վրա, ոլորել թևերը, նրան գցել գետնին ու խլել հեռախոսը։ 
Նարինե Ավետիսյանի հաղորդման հիման վրա սեպտեմբերի 29-ին Քննչական կոմիտեի Լոռու մարզային քննչական վարչությունում հարուցվել է քրեական գործ՝ ՀՀ քրեական օրենսգրքի 164-րդ հոդվածի 1-ին մասով:

Խոսքի ազատության պաշտպանության կոմիտեն գործընկեր ութ լրագրողական կազմակերպությունների հետ միջադեպը դատապարտող հայտարարությամբ հանդես եկան՝ արձանագրելով, որ լրագրողի հետ տեղի ունեցածը տասնյակ նմանատիպ իրավախախտումների անհետևանք մնալու և ձևավորված անպատժելիության մթնոլորտի արդյունք է:
2. Ճնշումներ լրատվամիջոցների եւ դրանց աշխատակիցների նկատմամբ

Ինչպես նշել ենք, դիտարկվող ժամանակահատվածում արձանագրվել է ԶԼՄ-ների եւ դրանց աշխատակիցների նկատմամբ ճնշումների 16 դեպք։ Դրանցից 8-ը տարբեր դատարաններ ներկայացված հայցերն են ընդդեմ ԶԼՄ-ների հիմնադիրների եւ/կամ լրագրողների։ Բոլոր դատական գործերն էլ ՀՀ քաղաքացիական օրենսգրքի 1087.1 հոդվածով նախատեսված՝ վիրավորանքի եւ զրպարտության հիմքով են։ 

Ս. թ. երրորդ եռամսյակին գրանցված ճնշումների թիվը 2016 թվականի նույն ժամանակահատվածի համեմատությամբ նույնն է մնացել՝ 16։ Իսկ 2017թ. նախորդ՝ երկրորդ եռամսյակի համեմատ նվազել է 41-ով: 
 
Զեկույցի այս բաժնում տեղ են գտել նաեւ նախորդ տարիներին լրատվամիջոցների եւ լրագրողների նկատմամբ կիրառված տարատեսակ ճնշումներին վերաբերող զարգացումներն ու հանգուցալուծումները։ Ստորեւ ներկայացնում ենք բոլոր մանրամասները` ժամանակագրական կարգով։
Հուլիսի 6-ին բնապահպանության նախկին նախարար, ԱԺ Հանրապետական խմբակցության պատգամավոր Մուրադ Մուրադյանը հայցադիմում է ներկայացրել Երևանի Կենտրոն և Նորք-Մարաշ վարչական շրջանների ընդհանուր իրավասության դատարան՝ ընդդեմ «1in.am» լրատվական կայքի հիմնադիր «Սկիզբ մեդիա կենտրոն» ՍՊԸ-ի՝ հրապարակայնորեն ներողություն խնդրելու և հերքելուն պարտավորեցնելու պահանջների մասին։ 

Հայցադիմումի առիթը հունիսի 8-ին «1in.am» կայքում հրապարակված «Մեր պատգամավորների «բառիգ» որդիները և եվրասիական անզորությունը» վերտառությամբ հոդվածն է՝ Բելառուսում ԱԺ ՀՀԿ խմբակցության անդամ Մուրադ Մուրադյանի որդու՝ թմրանյութերի իրացման կասկածանքով ձերբակալության վերաբերյալ։ 

Այս գործով առաջին նախնական դատական նիստը նշանակվել է նոյեմբերի 2-ին։  

Հուլիսի 11-ին Գեղարքունիքի մարզի ընդհանուր իրավասության դատարանում խոչընդոտվել է «Կենտրոն» հեռուստաընկերության «Հանցանքի հետքերով» հաղորդման լրագրող Արմինե Եփրեմյանի և օպերատոր Ռոբերտ Ֆրանգյանի օրինական մասնագիտական աշխատանքը։ Նկարահանող խումբը դատարան է գնացել՝ լուսաբանելու ՀՀ ՊՆ զորամասերից մեկի զինծառայողներ Գրիգոր Ավետիսյանի և Սուրեն Արամյանի սպանության գործով դռնբաց դատական նիստը։ Լրատվամիջոցի ներկայացուցիչներին թույլ չեն տվել տեսաձայնագրել դատական նիստը. մինչ դատարանի համապատասխան որոշման հրապարակումը կարգադրիչները բռնի կերպով լրագրողին և օպերատորին դուրս են հանել դահլիճից:  

«Իրավունքի ուժ» հասարակական կազմակերպությունը հանդես է եկել  միջադեպը դատապարտող հայտարարությամբ: 
Հուլիսի 11-ին Արմավիրի մարզի ընդհանուր իրավասության դատարանի դատավոր Արթուր Ադամյանը 2016 թվականի սեպտեմբերի 19-ին սպանված 38-ամյա Նարինե Դանիելյանի գործով դատական նիստի ժամանակ արգելել է լրագրողներին նկարահանումներ իրականացնել, թեև դատավարության կողմերից որևէ մեկը չի առարկել։ «Իրավունքի ուժ» հասարակական կազմակերպությունը մշտադիտարկել է այս գործով դատական նիստերը և արձանագրել է, որ դատավոր Ադամյանը շարունակաբար արգելում է նկարահանումները՝ պատճառաբանելով, թե իրեն կաշկանդում է տեսախցիկը և ինքը չի ցանկանում, որ լուսանկարեն:

Հուլիսի 17-ին Երևանի Աջափնյակ և Դավթաշեն վարչական շրջանների ընդհանուր  իրավասության դատարանում տեղի ունեցավ Երևանի թիվ 17 դպրոցի տնօրեն Լիլիթ Թևանյանը, Վաղարշապատի թիվ 4 դպրոցի տնօրեն Արուսյակ Մուրադյանը և Երևանի թիվ 64 դպրոցի տնօրեն Երանուհի Հարությունյանն ընդդեմ «Իրազեկ քաղաքացիների միավորում» ՀԿ-ի եւ այդ կազմակերպության ծրագրերի համակարգող Դանիել Իոաննիսյանի գործով առաջին դատական նիստը։

Հիշեցնենք, որ հայցերի առիթը ՀԿ-ին պատկանող «Sut.am» կայքում մարտի 24-ին հրապարակված «ՀՀԿ-ն չարաշահում է վարչական ռեսուրսը դպրոցներում ու  մանկապարտեզներում (114 ձայնագրություններ)» վերտառությամբ հոդվածն էր: Ըստ հայցվորների՝ դրանում առկա տեղեկատվությունը չի համապատասխանում իրականությանը: Նրանցից յուրաքանչյուրը պահանջում էր՝ պարտավորեցնել պատասխանողներին հրապարակայնորեն հերքել զրպարտություն համարվող տվյալները և 2 միլիոն դրամ փոխհատուցում վճարել։ Բացի դա՝ հայցվորներից յուրաքանչյուրը պահանջում է պատասխանողներից համապարտության կարգով բռնագանձել նախապես վճարված պետական տուրքը՝ 44 հազար դրամ, ինչպես նաև 120 հազար դրամ՝ որպես փաստաբանի վարձատրության գումար:

Հուլիսի 21-ին դատարանը վճռել է Լիլիթ Թևանյանի և Երանուհի  Հարությունյանի գործերի վարույթը կարճել՝ հայցից հրաժարվելու հիմքով։ Արուսյակ Մուրադյանի գործով վարույթը դատարանը նույն հիմքով կարճել է հուլիսի 25-ին: 

«Sut.am» կայքի մեկ հոդվածի առնչությամբ՝ ընդդեմ «Իրազեկ քաղաքացիների միավորում» ՀԿ-ի եւ այդ կազմակերպության ծրագրերի համակարգող Դանիել Իոաննիսյանի թվով 30 հայց էր ներկայացվել նույն դատարան: Բոլոր 30 հայցվորներն էլ հրաժարվել են հայցերից, և դատարանը վճռել է կարճել դրանց վարույթը: 

Գորիսի թիվ 1 դպրոցի տնօրեն Կարինե Մովսիսյանը, Երևանի թիվ 4 դպրոցի տնօրեն Արմենուհի Զուրնաչյանը, Երևանի թիվ 10 դպրոցի տնօրեն Գայանե Մարտիրոսյանն ընդդեմ «Իրազեկ քաղաքացիների միավորում» ՀԿ-ի եւ այդ կազմակերպության ծրագրերի համակարգող Դանիել Իոաննիսյանի գործով առաջին դատական նիստը տեղի ունեցավ հուլիսի 18-ին: Հուլիսի 21-ին հայցվորների՝ հայցից հրաժարվելու հիմքով դատարանը վճռել է գործով վարույթը կարճել։  

Երևանի թիվ 77 դպրոցի տնօրեն Նարա Պետրոսյանի, Երևանի թիվ 40 դպրոցի տնօրեն Հռիփսիմե Դավթյանի, Երևանի թիվ 170 դպրոցի տնօրեն Անուշ Հայրյանի, Բերդի թիվ 1 դպրոցի տնօրեն Արտուշ Վիրաբյանի, Երևանի թիվ 129 դպրոցի տնօրեն Լիանա Պետրոսյանի, Երևանի թիվ 71 դպրոցի տնօրեն Գայանե Դեմիրյանի հայցերով 

առաջին դատական նիստը տեղի ունեցավ հուլիսի 19-ին։ Հուլիսի 21-ին հայցվորների հայցից հրաժարվելու հիմքով դատարանը վճռել է  քաղաքացիական գործերի վարույթը կարճել։  

Արմավիրի թիվ 9 դպրոցի տնօրեն Գոռ Այվազյանի գործի վարույթը դատարանը կարճել է հուլիսի 20-ին: 
Երևանի թիվ 63 դպրոցի տնօրեն Լուսինե Փիրումյանը, Երևանի թիվ 2 ավագ դպրոցի տնօրեն Քրիստինե Սարյանը, Երևանի թիվ 56 դպրոցի տնօրեն Սուսաննա Գալստյանը, Երևանի թիվ 34 դպրոցի տնօրեն Նաիրա Մանուկյանը, Երևանի թիվ 127 մանկապարտեզի տնօրեն Մարգարիտա Ալեքսանյանը, Երևանի թիվ 37 մանկապարտեզի տնօրեն Անուշ Մխիթարյանը, Նոյեմբերյանի թիվ 2 դպրոցի տնօրեն Փարսադան Ալեքսանյանն ընդդեմ «Իրազեկ քաղաքացիների միավորում» ՀԿ-ի եւ այդ կազմակերպության ծրագրերի համակարգող Դանիել Իոաննիսյանի գործով առաջին դատական նիստը տեղի ունեցավ հուլիսի 21-ին: Նույն օրը դատարանը վճռել է Քրիստինե Սարյանի, Սուսաննա Գալստյանի և Մարգարիտա Ալեքսանյանի գործերի վարույթը կարճել։ Վճիռն օրինական ուժի մեջ է մտել օգոստոսի 23-ին։ Փարսադան Ալեքսանյանի և Լուսինե Փիրումյանի գործերի վարույթը դատարանը վճռել է կարճել հուլիսի 27-ին: Եղվարդի թիվ 2 դպրոցի տնօրեն Վարվառա Աբգարյանի գործի վարույթը կարճվել է հուլիսի 21-ին:

Երևանի թիվ 32 մանկապարտեզի տնօրեն Նաիրա Գևորգյանի և Ապարանի թիվ 2 դպրոցի տնօրեն Նաիրա Ղազարյանի գործով առաջին նախնական դատական նիստը տեղի ունեցավ հուլիսի 24-ին: Օգոստոսի 1-ին դատարանը վճռել է գործերի վարույթը կարճել՝ հայցվորի հայցից հրաժարվելու հիմքով: 
Երևանի թիվ 123 մանկապարտեզի տնօրեն Անահիտ Միրզոյանի և Երևանի թիվ 25 մանկապարտեզի տնօրեն Ինգա Խաչատուրովայի գործերով առաջին դատական նիստը տեղի ունեցավ հուլիսի 25-ին: Գործերի վարույթը դատարանը վճռել է կարճել հուլիսի 31-ին:  
Վարդենիկի թիվ 2 դպրոցի տնօրեն Սևադա Գափոյանի գործով առաջին դատական նիստը տեղի ունեցավ հուլիսի 26-ին: Դատարանը վճռեց գործի վարույթը կարճել հուլիսի 31-ին:  

  Գյումրու թիվ 3 դպրոցի տնօրեն Կարեն Դարբինյանի և Արտաշատի թիվ 1 հիմնական դպրոցի տնօրեն Անահիտ Վարդանյանի գործերով առաջին դատական նիստը տեղի ունեցավ հուլիսի 28-ին: Օգոստոսի 3-ին դատարանը վճռել է կարճել գործի վարույթը:  
Երևանի թիվ 83 մանկապարտեզի տնօրեն Գայանե Մելյանի (որպես հայցվոր գրված է Մարիաննա Մելյան) և Երևանի թիվ 67 դպրոցի տնօրեն Անահիտ Խեչումյանի գործերի վարույթը դատարանը վճռել է կարճել հուլիսի 27-ին նույն՝ հայցերից հրաժարվելու հիմքով: 
Հուլիսի 19-ին Երևանի Ֆիրդուսի տոնավաճառում առևտրականների բողոքի ակցիան լուսաբանելու ժամանակ խոչընդոտվել է «Armlur.am» լրատվական կայքի թղթակից Սյունէ Համբարձումյանի օրինական մասնագիտական աշխատանքը։ Առևտրականների հետ բանակցող մի երիտասարդ լրագրողին խնդրել է իրեն չնկարահանել՝ հայտարարելով թե ո′չ քաղաքապետարանի աշխատակից է, ո′չ էլ առևտրական, բայց միևնույն ժամանակ չի բացատրել, թե ինչու է հատկապես ինքը բանակցում առևտրականների հետ: Երբ լրագրողը շարունակել է նկարահանում կատարել, երիտասարդը հարվածել է նրա տեսախցիկին՝ այդպիսով խոչընդոտելով նրա աշխատանքը։ 

Հուլիսի 19-ին քաղաքացի Գայանե Ավագյանը հայցադիմում է ներկայացրել  Սյունիքի մարզի ընդհանուր իրավասության դատարան՝ ընդդեմ քաղաքացի Հովակիմ Կարապետյանի՝ զրպարտություն համարվող տեղեկությունները հերքելու, հրապարակայնորեն ներողություն խնդրելու, 800 հազար դրամ բռնագանձելու պահանջներով։ Երրորդ անձ է ճանաչվել «Կիսաբաց լուսամուտներ» հաղորդաշարը։ 

Հայցադիմումի առիթը ս.թ. մայիսի 29-ին վերոհիշյալ հաղորդաշարի ընթացքում հնչած որոշ տեղեկություններն են: Մասնավորապես՝ նշվել է, որ «Գայանե Ավագյանը, երբ ամուսնացել է Արթուր Կարապետյանի հետ, հղի է եղել և հղիությունը արհեստական ընդհատել է: Նա մեկ այլ տղամարդու հետ երեխայի ներկայությամբ սեռական հարաբերություն է ունեցել»: 
Հուլիսի 21-ին հայցադիմումն ընդունվել է վարույթ։ Սեպտեմբերի 27-ին տեղի է ունեցել առաջին նախնական դատական նիստը: Հաջորդ նիստը նշանակվել է նոյեմբերի 2-ին: 

Հուլիսի 21-ին Երևանի Էրեբունի և Նուբարաշեն վարչական շրջանների ընդհանուր իրավասության դատարանում տեղի ունեցավ 2016 թ. հուլիսի 29-ի լույս 30-ի գիշերը Երևանի Սարի թաղում «1in.am» լրատվական կայքի օպերատոր Դավիթ Հարությունյանի մասնագիտական օրինական գործունեությունը խոչընդոտած քաղաքացի Սարգիս Սահակյանի դեմ քրեական գործի քննությունը։  

Հիշեցնենք, որ Երևանի Սարի թաղում ոստիկանության եւ ցուցարարների բախումները լուսաբանելիս ձայնային նռնակի պայթյունից վիրավոր վիճակում Դավիթ Հարությունյանը շարունակել էր «1in.am»-ի ուղիղ եթերի համար նկարահանումները, սակայն քաղաքացիական հագուստով անձինք հարձակվել էին նրա վրա։ Նրանք դաժան ծեծի էին ենթարկել օպերատորին ու մահակներով կոտրել էին նրա տեսախցիկը (մանրամասները՝ ԽԱՊԿ 2016 թ. տարեկան զեկույցում, 2017 թ. առաջի, երկրորդ եռամսյակային զեկույցներում, տե՛ս www.khosq.am կայքի «Զեկույցներ» բաժնում)։  

ԶԼՄ-ի աշխատակցի մասնագիտական օրինական գործունեությանը խոչընդոտելու և խոշոր չափերի գույքային վնաս պատճառելու համար Սարգիս Սահակյանին մեղադրանք է առաջադրվել ՀՀ քրեական օրենսգրքի 164-րդ հոդվածի 1-ին մասով և 185-րդ հոդվածի 2-րդ մասի 2-րդ կետով: Գործը մեղադրական եզրակացությամբ ուղարկվել է դատարան։  

Այս գործով դատական նիստեր են տեղի ունեցել նաև հուլիսի 31-ին, օգոստոսի 28-ին, սեպտեմբերի 4-ին, 11-ին, 22-ին և 29-ին։ Հաջորդ նիստը նշանակվել է հոկտեմբերի 5-ին:  

Հուլիսի 25-ին ՀՀ արտաքին գործերի նախարարության մամուլի խոսնակ Տիգրան Բալայանը «Հրապարակ» օրաթերթի թղթակից Վահե Մակարյանի հարցին պատասխանելու փոխարեն հիշեցրել է նրա նախկին հրապարակումներից մեկը եւ հայտարարել, որ միայն գրավոր է աշխատելու այդ թերթի ներկայացուցիչների հետ, քանի որ «Հրապարակն» իր դեմ հոդված է գրել։ Երբ լրագրողը խոսնակին հիշեցրել է իր պարտականությունների մասին, վերջինը վիրավորել է նրան։ 

«Ֆեյսբուք» սոցիալական ցանցում գործող «Մամուլի խոսնակներ հայոց» փակ խմբում ԱԳՆ մամուլի քարտուղարը ներկայացրել է իր և «Հրապարակ» օրաթերթի թղթակցի միջև տեղի ունեցածը և խորհուրդ հարցրել գործընկերներից։ Քննարկման սքրին շոթը հասու է դառնում օրաթերթին եւ այն հրապարակվում է, ինչից պարզ է դառնում, որ պետական գերատեսչությունները լրատվամիջոցների «սև ցուցակ» ունեն եւ, հետևաբար, խտրական մոտեցում են ցուցաբերում ԶԼՄ-ներին: Այսպես, Պաշտպանության նախարարության խոսնակ Արծրուն Հովհաննիսյանը Տիգրան Բալայանին արձագանքել է հակիրճ՝ «սև ցուցակ»։ Տիգրան Բալայանն էլ նշել է, թե իր համար «Հրապարակը» և դրա «Ժողովուրդ» անունով տարբերակը «սև ցուցակում» են։ 

Հուլիսի 26-ին Քննչական կոմիտեն որոշում է կայացրել ս.թ. մայիսի 14-ին «Ազատություն» ռադիոկայանի լրագրող Սիսակ Գաբրիելյանի օրինական մասնագիտական աշխատանքը խոչընդոտելու առիթով հարուցված քրեական գործի վարույթը կարճել: 

Հիշեցնենք, որ Երևանի ավագանու ընտրությունների օրը՝ մայիսի 14-ին,  մայրաքաղաքի Նար-Դոս փողոցում տեղակայված Հանրապետական կուսակցության շտաբում հարձակվել էին «Ազատություն» ռադիոկայանի լրագրող Սիսակ Գաբրիելյանի վրա, խոչընդոտել նրա աշխատանքը, քաշքշել ու հարվածել նրան (մանրամասները՝ ԽԱՊԿ 2017 թ. Երկրորդ եռամսյակային զեկույցում, տե՛ս www.khosq.am կայքի «Զեկույցներ» բաժնում)։  

Դեպքի առնչությամբ Սիսակ Գաբրիելյանի հաղորդման հիման վրա Քննչական  կոմիտեում հարուցվել էր քրեական գործ՝ ՀՀ քրեական օրենսգրքի 137-րդ հոդվածի 1-ին մասի հատկանիշներով՝ սպանության, առողջությանը ծանր վնաս պատճառելու կամ գույք ոչնչացնելու սպառնալիքը։ Հունիսի 2-ին Քննչական կոմիտեն որոշում է կայացրել քրեական գործի վարույթը կարճել՝ «հանցակազմի բացակայության» հիմնավորմամբ։ Լրագրողն այս որոշման դեմ բողոք էր ներկայացրել դատախազություն։ 

Հունիսի 19-ին դատախազությունը որոշել է քրեական գործի վարույթը կարճելու մասին որոշումը վերացնել եւ ցուցում է տվել որոշ քննչական գործողություններ կատարելու վերաբերյալ: Հուլիսի 26-ին գործը կրկին կարճվել է: Այս առնչությամբ Սիսակ Գաբրիելյանը օգոստոսի 7-ին կրկին բողոք է ներկայացրել ՀՀ գլխավոր դատախազություն, սակայն այս անգամ օգոստոսի 22-ի որոշմամբ այն մերժվել է:

 Սեպտեմբերի 5-ին լրագրողը բողոքով դիմել է Երևանի Կենտրոն և Նորք-Մարաշ վարչական շրջանների ընդհանուր իրավասության դատարան: Գործով դատական նիստ է նշանակվել հոկտեմբերի 26-ին:   
Հուլիսի 27-ին «Aravot.am» լրատվական կայքի թղթակից Հռիփսիմե Ջեբեջյանը դիմել է Երևանի Մալաթիա-Սեբաստիա վարչական շրջանի դատախազություն՝ բողոքարկելով մայիսի 14-ին՝ Երևանի ավագանու ընտրությունների օրը, իր նկատմամբ սպառնալիքներ ու վիրավորանքներ հնչեցրած անձի դեմ քրեական գործի հարուցումը մերժելու մասին որոշումը։ 

Հիշեցնենք, որ Երեւանի Մալաթիա-Սեբաստիա համայնքի 7/46 ընտրատեղամասում արձանագրելով բաց քվեարկության դեպքեր՝ լրագրողը նկատել էր, որ ընտրողները քվեարկելուց հետո քվեաթերթիկը ցուցադրել են քվեատուփի կողքին նստած հանձնաժողովականներին, մասնավորապես, «Հայկական վերածնունդ» կուսակցությունը ներկայացնող Արայիկ Գեւորգյանին: Հռիփսիմե Ջեբեջյանը նրանից հետաքրքրվել է, թե ինչո՞ւ են ընտրողները հատկապես իրեն  քվեաթերթիկը ցույց տալիս։ Հարցից Արայիկ Գևորգյանը վրդովվել է. «Շա՞ռ ես անում», - ասել է նա ու սկսել ձեռքերը թափահարել, գոռգոռալ, սպառնալ եւ վիրավորել լրագրողին. «Տղա ըլնեիր, կտայի մռութդ կջարդեի, նոր կիմանայիր, թուլին նայի հլը …»։  Լրագրողը միջադեպի առնչությամբ դիմել էր ՀՀ ոստիկանության Երեւան քաղաքի վարչության Մալաթիայի բաժին, սակայն մայիսի 20-ին կայացրած որոշմամբ ոստիկանությունը մերժել էր քրեական գործի հարուցումը՝ հանցագործության դեպքի բացակայության հիմքով: 

Այս առնչությամբ լրագրողը բողոք է ներկայացրել դատախազություն, սակայն օգոստոսի 8-ին Երեւան քաղաքի դատախազից ստացել է բողոքը մերժելու մասին որոշում: 

 Սեպտեմբերի 4-ին Հռիփսիմե Ջեբեջյանը դիմել է Մալաթիա-Սեբաստիա վարչական շրջանի ընդհանուր իրավասության դատարան՝ բողոքարկելով քրեական գործ հարուցելը մերժելու մասին որոշումը եւ պահանջելով հանձնարարել վարույթն իրականացնող մարմնին շարունակել քրեական գործով քննությունը։ 

Առաջին նախնական դատական նիստը տեղի է ունեցել սեպտեմբերի 23-ին։ Հաջորդ նիստը նշանակվել է հոկտեմբերի 6-ին։  

 
 Հուլիսի 27-ին Երևանի Կենտրոն և Նորք-Մարաշ վարչական շրջանների ընդհանուր իրավասության դատարանում շարունակվեց փաստաբան Ղևոնդ Պապոյանն ընդդեմ «Փաստինֆո» լրատվական գործակալության և քաղաքացի Ջուլիետա Հակոբյանի գործով դատական նիստը:    

Հիշեցնենք, որ զրպարտությունը հերքելու և որպես փոխհատուցում մեկ միլիոն դրամ բռնագանձելու պահանջով այս հայցադիմումի առիթը մարտի 1-ին «Pastinfo.am» կայքում հրապարակված «Տարեց կինը բողոքել է փաստաբանի դեմ՝ պահանջելով վճարված գումարը. փաստաբանն արձագանքում է» վերտառությամբ հոդվածն է:  

Փաստաբանի կարծիքով՝ նշված հրապարակման մեջ տեղ են գտել զրպարտություն պարունակող տեղեկություններ, որոնք արատավորում են իր պատիվը, արժանապատվությունը և գործարար համբավը: Մասնավորապես՝ նա նշել է հետևյալ տեղեկատվությունը. «Ջուլիետա Հակոբյանը գտնում է, որ փաստաբան Ղևոնդ Պապոյանը, իր վստահությունը չարաշահելով, վերցրել է 580 հազար դրամ գումար և որևէ գործողություն չի կատարել»: Փաստաբանը փորձել է ճշտել տեղեկատվության աղբյուրը, սակայն, ինչպես ինքն է նշում, լրագրողը չի տեղեկացրել: «Փաստինֆո» կայքի լրագրող Էլեոնորա Առաքելյանը հաստատել է, որ հրաժարվել է բացահայտել աղբյուրը՝ օգտվելով իր մասնագիտական իրավունքից:

Այս գործով հաջորդ դատական նիստը նշանակվել է հոկտեմբերի 31-ին։  

Օգոստոսի 1-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց քաղաքացի Գագիկ Գևորկյանն (հայտնի գործարար, Հայ ոսկերիչների համաշխարհային միության (AJA)  ցկյանս նախագահ) ընդդեմ «Գոլոս Արմենիի» թերթի հիմնադիր՝ «Գոլոս» ՍՊԸ-ի եւ լրագրող Աշոտ Արամյանի գործով հերթական դատական նիստը:

Հիշեցնենք, որ հայցի առիթ է հանդիսացել 2016թ. նոյեմբերի 16-ին «Golosarmenii.am» էլեկտրոնային կայքում հրապարակված «Երրորդ եղբա՞յր» (Третий брат?) վերնագրով հոդվածը: Հայցվորի գնահատմամբ, այս հրապարակմամբ արատավորվել է իր պատիվն ու արժանապատվությունը: Նա խնդրել էր դատարանից պարտավորեցնել լրատվամիջոցին հերքել «արատավորող, զրպարտչական տեղեկությունները», հօգուտ իրեն «Գոլոս» ՍՊԸ-ից եւ Աշոտ Արամյանից բռնագանձել 2 միլիոն դրամ, ինչպես նաեւ փոխհատուցել տեղեկատվության տարածման հետեւանքով հայցվորին պատճառված գույքային վնասը:

Պատասխանող կողմի պնդմամբ՝ հայցն ամբողջովին անհիմն է, քանի որ հրապարակման մեջ տեղ գտած փաստերը ստուգված են եւ համապատասխանում են իրականությանը։

Այս գործով հաջորդ դատական նիստը նշանակվել է հոկտեմբերի 2-ին։ 

Օգոստոսի 7-ին ՀՀ քննչական կոմիտեի հատկապես կարևոր գործերով քննության գլխավոր վարչությունը կասեցրել է ս.թ. ապրիլի 25-ին «Իրազեկ քաղաքացիների միավորում» ՀԿ ծրագրերի համակարգող Դանիել Իոաննիսյանի անձնական և ընտանեկան գաղտնիք համարվող տեղեկությունները ապօրինի հավաքելու և լրատվության միջոցով տարածելու դեպքի առթիվ հարուցված քրեական գործը։  

Հիշեցնենք, որ ս.թ. մարտի 25-ին «Iravunk.com» կայքում «Քաղաքացիական ակտիվիստ Դանիել Իոանիսյանի կենսագրության ուշագրավ դրվագները» վերտառությամբ հրապարակման մեջ ներկայացվել են նրա անձնական կյանքին և նրա ընտանիքին վերաբերող տվյալներ, որոնց տիրապետում են բացառապես ՀՀ ոստիկանությունը և Քննչական կոմիտեն։

Անձնական տվյալների «արտահոսքը» տեղի ունեցավ ապրիլի 2-ի խորհրդարանական ընտրություններին նախորդող քարոզչության ընթացքում Դանիել Իոաննիսյանի աղմկահարույց բացահայտումից հետո, որով ապացուցվում էին դպրոցների և մանկապարտեզների տնօրենների՝ իշխող Հանրապետական կուսակցության օգտին ընտրողներ հավաքագրելու փաստերը։

Մարտի 26-ին Դանիել Իոաննիսյանը հաղորդում էր ներկայացրել Հատուկ քննչական ծառայություն: Նրա պահանջն էր ՔՕ 144 հոդվածի (Անձնական կամ ընտանեկան կյանքի մասին տեղեկություններ ապօրինի հավաքելը, պահելը, օգտագործելը կամ տարածելը) հիմքով քրեական գործ հարուցել ոչ միայն «Իրավունք» թերթում այդ հոդվածը հրապարակողների նկատմամբ, այլև նրանց, ովքեր փոխանցել են այդ տեղեկությունները խմբագրությանը:
Դանիել Իոաննիսյանը մտադիր է Քննչական կոմիտեի՝ քրեական գործը կասեցնելու որոշումը բողոքարկել ՀՀ գլխավոր դատախազություն։
Օգոստոսի 9-ին քաղաքացի Նարինե Հունանյանը հայցադիմում է ներկայացրել Երևանի Ավան և Նոր Նորք վարչական շրջանների ընդհանուր իրավասության դատարան՝ ընդդեմ  «USArmenianews.am»-ի խմբագիր Գայանե Մանուկյանի՝ ներողություն խնդրելուն, վիրավորանքի, զրպարտության տեքստը հերքելուն պարտավորեցնելու պահանջներով: 
Օգոստոսի 10-ին դատարանը որոշել է հայցադիմումը վերադարձնել։ Օգոստոսի 14-ին Նարինե Հունանյանը կրկին հայցադիմում է ներկայացրել։ Օգոստոսի 15-ին այն ընդունվել է վարույթ։ Առաջին նախնական դատական նիստը նշանակվել է հոկտեմբերի 17-ին։  
Օգոստոսի 14-ին Երևանի Շենգավիթ վարչական շրջանի ընդհանուր իրավասության դատարանում շարունակվեց քաղաքացի Լեռնիկ Աթանյանն ընդդեմ Կարինե Ասատրյանի և «Արմենիա Թի-Վի» ՓԲ ընկերության գործով հերթական դատական նիստը։  

Հիշեցնենք, որ Լեռնիկ Աթանյանը հայցը ներկայացրել է ս.թ. ապրիլի 10-ին, այն զրպարտություն համարվող տեղեկությունները հերքելու, որպես փոխհատուցում՝ 1 դրամ բռնագանձելու պահանջներ է պարունակում։ Հայցի առիթը Արմենիա հեռուստաընկերությամբ ս.թ. մարտի 11-ին հեռարձակված «Սուր անկյուն։ Հատուկ դեպքեր» հաղորդաշարի «Սեփական արդարադատություն» վերտառությամբ սյուժեն է, որը վերաբերում է հայցվորի որդու` Հովհաննես Աթանյանի սպանությանը: Ըստ Լեռնիկ Աթանյանի՝ նյութը պատրաստած լրագրողը սպանությունը ներկայացրել է այնպես, իբր զոհը արժանի է եղել դրան և սեփական ապօրինի զործողություններով հասցրել է դիմացինին այդպիսի քայլ կատարելու հոգեվիճակի։

Այս գործով դատական նիստ է տեղի ունեցել նաև սեպտեմբերի 11-ին։ Սեպտեմբերի 26-ին դատարանը վճռել է հայցը բավարարել. Կարինե Ասատրյանից հօգուտ Լեռնիկ Աթանյանի բռնագանձել 1 դրամ՝ որպես զրպարտության արդյունքում իր որդու՝ Հովհաննես Աթանյանի պատվին և արժանապատվությանը պատճառված ոչ նյութական վնասի հատուցում: Դատարանը վճռել է պարտավորեցնել «Արմենիա Թի-Վի» ՓԲ ընկերությանը հերքել Լեռնիկ Աթանյանի վերաբերյալ հրապարակված տվյալները, Կարինե Ասատրյանից, «Արմենիա Թի-Վի» ՓԲ ընկերությունից հօգուտ Լեռնիկ Աթանյանի համապարտությամբ բռնագանձել ինը հազար հինգ հարյուր դրամ՝ որպես վճարված պետտուրք:

Օգոստոսի 28-ին Լոռու մարզի ընդհանուր իրավասության դատարանում (Վանաձորի նստավայր) տեղի ունեցավ ուսուցչուհի Սուսաննա Սարգսյանն ընդդեմ «Hraparak.am» կայքի թղթակից Շուշաննա Գրիգորյանի գործով հերթական դատական նիստը։ 

Հիշեցնենք, որ այս գործը քննվում է կրկնակի: Հայցի առիթ են դարձել 2013թ. հոկտեմբերի 4-ին եւ դեկտեմբերի 5-ին «Hraparak.am» կայքում տպագրված «Աշխատանքից ազատվել է Վանաձորի թիվ 8 դպրոցի տնօրենը» եւ «Վանաձորցի ուսուցչուհին հարկադիր պարապուրդի դիմաց 12 միլիոն դրամ է ստացել» հոդվածները: Դատարանը 2015 թ. սեպտեմբերի 23-ին վճռել է Սուսաննա Սարգսյանի հայցը բավարարել մասնակի. պարտավորեցնել Շուշաննա Գրիգորյանին հայցվոր Սուսաննա Սարգսյանից հրապարակայնորեն գրավոր ներողություն խնդրել, ինչպես նաեւ նրանից հօգուտ Սուսաննա Սարգսյանի բռնագանձել 55 հազար հինգ հարյուր դրամ: Մնացած մասով հայցը մերժվեց:

Այս վճռի դեմ վերաքննիչ բողոք էին ներկայացրել եւ հայցվորը, եւ պատասխանողը։ Վերաքննիչ ատյանը 2016թ. փետրվարի 11-ին որոշեց Սուսաննա Սարգսյանի բողոքը մերժել, իսկ Շուշաննա Գրիգորյանինը՝ բավարարել: Լոռու մարզի ընդհանուր իրավասության դատարանի 2015թ. սեպտեմբերի 23-ի վճիռը` հայցը մասնակիորեն բավարարելու մասով բեկանվեց եւ այդ մասով գործն ուղարկվեց նույն դատարան` նոր քննության (մանրամասները՝ ԽԱՊԿ 2016թ. տարեկան զեկույցում, տե´ս www.khosq.am, «Զեկույցներ» բաժնում)։ 

Ս.թ. օգոստոսի 31-ին դատարանը որոշել է բավարարել հայցվորի միջնորդությունը դատավորի ինքնաբացարկի վերաբերյալ։ Սեպտեմբերի 4-ին գործը կրկին ընդունվել է վարույթ։ Առաջին նախնական դատական նիստը նշանակվել է նոյեմբերի 1-ին։ 

Օգոստոսի 10-ին Երեւանի Աջափնյակ եւ Դավթաշեն շրջանների ընդհանուր իրավասության դատարանում շարունակվեց «Հիմնադիր խորհրդարան» նախաձեռնության անդամ Ժիրայր Սեֆիլյանն ընդդեմ «Արմենիա Թի-Վի» հեռուստաընկերության հիմնադիր՝ «Արմենիա Թի-Վի» ՓԲԸ-ի, նույն հեռուստաընկերության «Սուր անկյուն» հաղորդաշարի հեղինակ ու վարող Վահե Ղազարյանի եւ լրագրող Նելլի Հարությունյանի գործով հերթական դատական նիստը։

Հիշեցնենք, որ հայցի առիթ է դարձել Ժիրայր Սեֆիլյանի ձերբակալությունից օրեր առաջ՝ 2016 թ. հունիսի 12-ին, «Սուր անկյուն» հաղորդման մեջ տեղ գտած մի տեսանյութ, որում ասվում էր, թե Սեֆիլյանն արցախյան ազատամարտի տարիներին, լինելով հրամանատար, մարտի դաշտում է թողել վիրավոր զինվորներից մեկին ու որոշել է այնտեղ եղած երկու ձիերից մեկը նստելով՝ հեռանալ: Ըստ տեսանյութի՝ մարտի դաշտում թողնված վիրավոր զինվորը մահացել է: Ժիրայր Սեֆիլյանը պահանջում է հերքել այդ սյուժեում տեղ գտած իր վերաբերյալ կեղծ տեղեկությունները և հրապարակային ներողություն խնդրել։

Օգոստոսի 11-ին դատարանը վճռել է Ժիրայր Սէֆիլյանի ներկայացուցիչներ Տիգրան Հայրապետյանի և Վարուժան Ավետիսյանի հայցը մերժել: 

Դատարանի այս վճռի դեմ սեպտեմբերի 13-ին բողոք է ներկայացվել ՀՀ վերաքննիչ քաղաքացիական դատարան: Սեպտեմբերի 23-ին դատարանը որոշել է վերադարձնել վերաքննիչ բողոքը: 
Օգոստոսի 14-ին Սևան քաղաքում խոչընդոտվել է «Ազատություն» ռադիոկայանի թղթակից Նարինե Ղալեչյանի օրինական մասնագիտական աշխատանքը։ 

Լրագրողը Սևանում նկարահանել է շարժական գազալցակայանները, որոնք ոչ միշտ են պահպանում անվտանգության կանոնները։ Գազալցակայաններից մեկի մոտ սևազգեստ մի երիտասարդ, տեսնելով տեսախցիկը, խիստ ագրեսիվ պահվածք է դրսևորել, հարձակվել է լրագրողի վրա, ոտքերով ու բռունցքով հարվածել նրա մեքենային: 
Դեպքի առնչությամբ Նարինե Ղալեչյանը հաղորդում է ներկայացրել ոստիկանության Սևանի բաժին, ինչից հետո այդ բաժին է տարվել «Ազատություն» ռադիոկայանի թղթակցի աշխատանքը խոչընդոտած երիտասարդը: Վնասված ավտոմեքենան զննվել է եւ արձանագրություն է կազմվել: 
Օգոստոսի 21-ին ՀՀ ոստիկանության հասարակայնության հետ կապերի եւ լրատվության վարչությունը տեղեկացրել է, որ այս միջադեպի առնչությամբ քրեական գործի հարուցումը մերժվել է։ 

«Azatutyun.am»-ի խմբագիր Արթուր Պապյանը «Armtimes.com» լրատվական կայքի թղթակցի հետ զրույցում նշել է, որ ռադիոկայանի խմբագրությունը պահանջել է «Արծափ-շին» ՍՊԸ-ից, ուր տեղի էր ունեցել դեպքը եւ որի աշխատակիցն է ագրեսիվ պահվածք դրսեւորած անձը, ներողություն խնդրել լրագրողից։ Ընկերությունը Նարինե Ղալեչյանից ներողություն է խնդրել, փոխհատուցել է մեքենային պատճառված վնասը եւ աշխատակցին ենթարկել է տույժի: «Դրանից հետո մենք որեւէ քայլ չենք ձեռնարկել, հավելյալ բողոք չենք ներկայացրել՝ հաշվի առնելով այդ երիտասարդի ծանր սոցիալական վիճակը»,- հայտնել է Արթուր Պապյանը:
Օգոստոսի 25-ին «News.am» լրատվական կայքի մարզական թղթակից Վերա Մարտիրոսյանը դիմել է Հայաստանի ֆուտբոլի ֆեդերացիա՝ խնդրելով իրեն հավատարմագրել Աշխարհի 2018թ. առաջնության ընտրական փուլում սեպտեմբերի 1-ին Ռումինիա-Հայաստան հանդիպումը լուսաբանելու համար։ Օգոստոսի 30-ին լրագրողի հավատարմագրման հայտը չի հաստատվել։ ՀՖՖ-ից տեղեկացրել են, որ «News.am»-ի թղթակցի հայտը մերժել է անձամբ ֆեդերացիայի նախագահ Ռուբեն Հայրապետյանը: Լրագրողին նաև ասել են, որ նա հավերժ «սև ցուցակում» է։ «Ինձ մեղադրում են, որ հարթակ եմ տալիս արտահայտվելու այն ֆուտբոլիստներին, ովքեր դժգոհում են ֆեդերացիայի աշխատանքներից», - ԽԱՊԿ-ի հետ զրույցում նշեց լրագրող Վերա Մարտիրոսյանը։   

Օգոստոսի 29-ին Սյունիքի մարզպետ Վահե Հակոբյանը հայցադիմում է ներկայացրել Կենտրոն և Նորք-Մարաշ վարչական շրջանների ընդհանուր իրավասության դատարան՝ ընդդեմ բնապահպան Արթուր Գրիգորյանի, «Aravot.am» կայքի հիմնադիր «Առավոտ օրաթերթ» ՍՊԸ-ի, «Epress.am» կայքի հիմնադիր «Անկախ լրագրողների ցանց» ՀԿ-ի, «Syuniacyerkir.am» կայքի հիմնադիր «Սյունյաց Աշխարհ» ՍՊԸ-ի դեմ։ Դրա առիթը նշված լրատվամիջոցներում հրապարակված Արթուր Գրիգորյանի՝ ՀՀ դատախազությանն ուղղված հաղորդումն է՝ Սյունիքի մարզպետի կողմից հնարավոր հանցագործություն կատարելու վերաբերյալ։ Վահե Հակոբյանը պահանջում է հերքել այդ տեղեկատվությունը, որպես պատվին և արժանապատվությանը պատճառված վնասի փոխհատուցում՝ վճարել 2 միլիոն դրամ։ 
Սեպտեմբերի 1-ին հայցադիմումն ընդունվել է վարույթ։ Առաջին նախնական դատական նիստը նշանակվել է նոյեմբերի 15-ին։ 

Օգոստոսի 31-ին Երեւանի Կենտրոն եւ Նորք-Մարաշ վարչական շրջանների ընդհանուր իրավասության դատարանում տեղի ունեցավ քաղաքացիներ Կորյուն Աթոյանը, Պարույր Քալանթարյանը, Լյուբա Մեհրաբյանը եւ Միհրդատ Հարությունյանն ընդդեմ քաղաքացի Նորիկ Սարգսյանի գործով հերթական դատական նիստը։ Գործով երրորդ անձ են ճանաչվել «Առավոտ» օրաթերթ» եւ «Հրապարակ օրաթերթ» ՍՊԸ-ները։ 

Պատվի, արժանապատվության, գործարար համբավի պաշտպանության պահանջով այս հայցի առիթը 2016 թ. ապրիլի 15-ին «Հրապարակ» օրաթերթում տպագրված Նորիկ Սարգսյանի «Բաց նամակ Հայաստանի պետական տնտեսագիտական համալսարանի ռեկտոր պրն. Կ. Աթոյանին» եւ հունիսի 15-ին «Առավոտ» օրաթերթում տպագրված «Որտեղ է թաղված շան գլուխը» վերնագրով հրապարակումներն են (մանրամասները՝ ԽԱՊԿ 2016 թ. տարեկան զեկույցում, 2017 թ. 1-ին, 2-րդ եռամսյակային զեկույցներում, տե՛ս www.khosq.am կայքի «Զեկույցներ» բաժնում)։

Այս գործով դատական նիստ է տեղի ունեցել նաև սեպտեմբերի 25-ին։ Հաջորդ նիստը նշանակվել է 2018 թ. փետրվարի 5-ին: 
Սեպտեմբերի 1-ին ՀՀ վերաքննիչ քրեական դատարանը բավարարել է «Հրապարակ» օրաթերթի թղթակից Վահե Մակարյանի բողոքն ընդդեմ Հատուկ քննչական ծառայության որոշման՝ լրագրողի նկատմամբ ֆիզիկական բռնություն կիրառելու առնչությամբ հարուցված քրեական գործը կարճելու մասին։ 
Հիշեցնենք, որ 2016 թ. դեկտեմբերի 7-ին Ազգային ժողովի պատգամավոր Ռուբիկ Հակոբյանը խորհրդարանի շենքում բռնկված վիճաբանության արդյունքում հարվածներ է հասցրել «Հրապարակ» օրաթերթի թղթակից Վահե Մակարյանի դեմքին: Դեկտեմբերի 21-ին Հատուկ քննչական ծառայությունում քրեական գործ է հարուցվել ՀՀ քրեական օրենսգրքի 118-րդ հոդվածի հատկանիշներով, այն է` ծեծ (մանրամասները՝ ԽԱՊԿ 2016թ. տարեկան զեկույցում, տե՛ս www.khosq.am կայքի «Զեկույցներ» բաժնում): Ս.թ. փետրվարի 9-ին քրեական գործը կարճվել է՝ հանցակազմի բացակայության հիմքով: Փետրվարի 14-ին Վահե Մակարյանը դիմել է դատախազություն՝ բողոքարկելով ՀՔԾ-ի՝ քրեական գործը կարճելու վերաբերյալ որոշումը։ Դատախազությունը մերժել է բողոքը։ Մարտի 7-ին լրագրողը դիմել է Երևանի Արաբկիր և Քանաքեռ-Զեյթուն վարչական շրջանների ընդհանուր իրավասության դատարան։ Մայիսի 25-ին  դատարանը մերժել է Վահե Մակարյանի դիմումը։ Այս վճիռը «Հրապարակ»-ի թղթակիցը բողոքարկել է ՀՀ վերաքննիչ քրեական դատարան, որն էլ բեկանել է առաջին ատյանի դատարանի որոշումը։ 
Սեպտեմբերի 4-ին Բյուրեղավան քաղաքի պոլիկլինիկայի տնօրեն Արմեն Մոսիկյանը հայցադիմում է ներկայացրել Կենտրոն և Նորք-Մարաշ վարչական շրջանների ընդհանուր իրավասության դատարան՝ ընդդեմ «Armlur.am» լրատվական կայքի հիմնադիր «Ժողովուրդ թերթի խմբագրություն» ՍՊԸ-ի՝ պատիվը, արժանապատվությունը և գործարար համբավը արատավորող տեղեկությունները հրապարակայնորեն հերքելու և զրպարտության համար որպես փոխհատուցում երկու միլիոն դրամ վճարելու պահանջի մասին։ 
Հայցապահանջի առիթը ս.թ. օգոստոսի 4-ին «Armlur.am» կայքում հրապարակված «Դիակների տեղափոխման հաշվին գումար են աշխատել. ԲԿ-ի տնօրենին մեղադրանք է առաջադրվել» վերտառությամբ հոդվածն է։ Մասնավորապես՝ հայցվորը վիճարկում է «Չի բացառվում, որ տնօրեն Մոսիկյանը իր բարեկամներին է անվճար բուժման հնարավորություն տվել, իսկ ահա այն քաղաքացիները, որոնք իսկապես անհրաժեշտություն են ունեցել օգտվել անվճար բուժվելու հնարավորությունից, մնացել են Աստծո հույսին» արտահայտությունը։ 
Սեպտեմբերի 5-ին հայցադիմումը վերադարձվել է։ Սեպտեմբերի 14-ին այն կրկին ներկայացվել է դատարան։ Սեպտեմբերի 15-ին հայցադիմումը կրկին վերադարձվել է։ Սեպտեմբերի 25-ին Արմեն Մոսիկյանը կրկին հայցադիմում է ներկայացրել։ Սեպտեմբերի 27-ին այն ընդունվել է վարույթ։ Գործով առաջին նախնական դատական նիստը նշանակվել է 2018 թ. հունվարի 26-ին։ 
 Սեպտեմբերի 6-ին ԱԺ պետական-իրավական և մարդու իրավունքների պաշտպանության հարցերի մշտական հանձնաժողովի նիստի մեկնարկին հանձնաժողովի նախագահ Հրայր Թովմասյանը դուրս է հրավիրել ԶԼՄ-ների ներկայացուցիչներին։ Նա հայտարարել է, որ որոշում է կայացրել` այլեւս թույլ չտալ լրագրողներին և օպերատորներին մասնակցել նիստերին եւ հորդորել է նրանց այսուհետ հետևել հանձնաժողովի աշխատանքներին խորհրդարանի միջանցքներում տեղադրված մոնիտորներով՝ օգտվելով ուղիղ հեռարձակմամբ: «Լրագրողների ներկայությունը խոչընդոտ է նաև պատգամավորի համար, որ իր գլխի վերևը կանգնած են, մեր դահլիճները մեծ չեն», - ասել է Հրայր Թովմասյանը: Այս ամենը տհաճ անակնկալ է եղել խորհրդարանում հավատարմագրված թղթակիցների համար, քանի որ լրացուցիչ բարդություններ է առաջացրել նրանց աշխատանքում։    
Սեպտեմբերի 11-ին Կենտրոն եւ Նորք-Մարաշ վարչական շրջանների ընդհանուր իրավասության դատարանում շարունակվեց «Արաբկիր» բժշկական կենտրոնի սեփականատեր, ԱԺ պատգամավոր Արա Բաբլոյանն ընդդեմ «Հրապարակ» օրաթերթ» ՍՊԸ-ի գործով հերթական դատական նիստը։ Հիշեցնենք, որ դատական հայցի առիթը 2015թ. փետրվարի 12-ին թերթում տպագրված «Արաբկիր կենտրոնը՝ հեպատիտ C-ի ավելի «բարենպաստ» օջախ» վերնագրով հոդվածն է, որում ներկայացված է մարդկանց բողոքն այն մասին, որ այդ կենտրոնում բուժվելուց հետո մեկնել են Բելգիա եւ այնտեղ պարզել, որ հեպատիտ C-ի վարակակիր են: Նրանց ենթադրությամբ, այդ վարակն իրենց է փոխանցվել «Արաբկիր» ԲԿ-ում:

Հայցվորը պահանջում է հերքել պատիվն ու արժանապատվությունն արատավորող տեղեկությունները, վճարել փոխհատուցում 2 միլիոն դրամ։

Այս գործով հաջորդ նիստը նշանակվել է նոյեմբերի 9-ին։ 

Սեպտեմբերի 12-ին Շենգավիթ վարչական շրջանի ընդհանուր իրավասության դատարանում ընթացող` Թագուհի Մանսուրյանի և նրա ծնողների կացնահարության գործով հերթական դատական նիստի ժամանակ խոչընդոտվել է «Epress.am»-ի թղթակից Շահանե Խաչատրյանի օրինական մասնագիտական աշխատանքը։ Լրագրողը փորձել է ժեստերով հասկացնել, որ ապակուց այն կողմ ոչինչ չի լսվում, ինչին ի պատասխան դատավոր Դավիթ Բալայանը նրան դիտողություն է արել՝ նստելու ձևի հետ կապված։ Դատավորին խիստ վրդովեցրել է, որ լրագրողը ոտքը ոտքին գցել: Շահանե Խաչատրյանը փորձել է պարզաբանել, որ ինքն այդպես է նստել, քանի որ ծնկին դրված տետրում գրառումներ է անում։ Դատավորն, այնուամենայնիվ, նրան դուրս է հրավիրել դահլիճից։ 

Ըստ լրագրողի՝ այդ դատարանի ապակեպատ դահլիճում գրեթե ոչինչ չի լսվում, ԶԼՄ ներկայացուցիչներից  ջանքեր են պահանջվում հասկանալու, թե ինչ է խոսվում այնտեղ։ Իրավապաշտպան Լարա Ահարոնյանն անգամ հատուկ նամակ է գրել դատարանին՝ խնդրելով ապահովել պատշաճ պայմաններ, սակայն իրավիճակը չի փոխվել։

Սեպտեմբերի 13-ին «Իրավունքի ուժ» իրավապաշտպան ՀԿ-ն հանդես է եկել դատարանում տեղի ունեցած միջադեպը դատապարտող հայտարարությամբ:

Սեպտեմբերի 19-ին քաղաքացի Կարո Եղնուկյանը հայցադիմում է ներկայացրել Երևանի Կենտրոն և Նորք-Մարաշ վարչական շրջանների ընդհանուր իրավասության դատարան՝ ընդդեմ «Իրավունք» թերթի հիմնադիր «Իրավունք Մեդիա» ՍՊԸ-ի՝ զրպարտության և վիրավորանքի միջոցով պատվին, արժանապատվությանը և բարի համբավին հասցված վնասի հատուցման պահանջով։ 

Սեպտեմբերի 20-ին հայցադիմումն ընդունվել է վարույթ։ Այս գործով առաջին նախնական դատական նիստ է նշանակվել 2018 թ. հունվարի 19-ին։ 

Սեպտեմբերի 26-ին Երևանի Աջափնյակ և Դավթաշեն վարչական շրջանների ընդհանուր իրավասության դատարանում տեղի ունեցավ փաստաբաններ Սիմոն Բաբայանը և Արսեն Հարությունյանն ընդդեմ «News.am» կայքի սեփականատեր «Նյուզ Էյ Էմ» ՍՊԸ-ի  գործով առաջին նախնական դատական նիստը: 
Հիշեցնենք, որ ս.թ. հունիսի 27-ին 4 փաստաբաններ՝ Գևորգ Մկրտչյանը, Վրեժ Խաչիկյանը, Սիմոն Բաբայանն ու Արսեն Հարությունյանը չորսական՝ ընդհանուր առմամբ 16 դատական հայց են ներկայացրել Երևանի Աջափնյակ և Դավթաշեն վարչական շրջանների ընդհանուր իրավասության դատարան՝ «News.am» կայքի սեփականատեր «Նյուզ Էյ Էմ» ՍՊԸ-ի դեմ՝  զրպարտություն համարվող տեղեկատվության հերքման և ոչ նյութական վնասի դրամային հատուցման պահանջներով։ Հայցերի առիթը «News.am» կայքում հրապարակված հոդվածներն են՝ «Պնդուկիզմի հաղթանակ». ՓՊ ղեկավար անձանց կողմից ծեծված Արմեն Սողոմոնյանը որպես մեղադրյալ հրավիրվել է հարցաքննության» (հունիսի 23), «Եթե իրենց թվում է, որ Աթանեսյանն ու Սողոմոնյանը կհրաժարվեն իրենց բողոքներից, չարաչար սխալվում են. Լուսինե Սահակյան» (հունիսի 23), «Պարզապես խայտառակություն է և բացահայտ ապօրինություն. Տիգրան Աթանեսյանին հրավիրել են որպես կասկածյալ հարցաքննության» (հունիսի 23), «Աթանեսյանի և Սողոմոնյանի վրա հարձակվելու գործով 5 անձի մեղադրանք առաջադրվեց» (հունիսի 26)։
Սեպտեմբերի 26-ին դատարանը որոշել է բավարարել «Նյուզ Էյ Էմ» ՍՊԸ-ի ներկայացուցչի միջնորդությունը՝ քաղաքացիական գործն ըստ ընդդատության ուղարկելու վերաբերյալ: Գործի քննությունը հանձնվել է Երևանի Շենգավիթ վարչական շրջանի ընդհանուր իրավասության դատարան:  
16 հայցերից երկուսի քննությունը նշանակվել է հոկտեմբերի 27-ին, երկուսինը՝ նոյեմբերի 1-ին, երկուսինը՝ նոյեմբերի 3-ին, հինգինը՝ նոյեմբերի 16-ին: Եվս հինգ հայց հանձնվել են այլ դատարանի քննությանը:  
Սեպտեմբերի 29-ին ԱԺ նախկին պատգամավոր, Երևանի շամպայն-գինիների գործարանի սեփականատեր Վերսանդիկ Հակոբյանը հայցադիմում է ներկայացրել Երևանի Կենտրոն և Նորք-Մարաշ վարչական շրջանների ընդհանուր իրավասության դատարան՝ ընդդեմ «Armlur.am» լրատվական կայքի հիմնադիր «Ժողովուրդ թերթի խմբագրություն» ՍՊԸ-ի՝ զրպարտությունը հրապարակայնորեն հերքելուն պարտավորեցնելու պահանջով: 
Հայցադիմումի առիթը ս.թ. սեպտեմբերի 3-ին «Armlur.am»-ում հրապարակված «ԲՀԿ-ական նախկին պատգամավորը հայտնվել է դատարանում» վերտառությամբ հոդվածն է։ Հայցվորը վիճարկում է հետեւյալ արտահայտությունները. «Ըստ էության Ա. Գեւորգյանը վաճառել է բաժնետոմսերի իր մասը, սակայն ընկերությունը չի վճարել դրա դիմաց: Այս գործով մի քանի դատական նիստեր են կայացել, եւ այժմ սկսվել է դատաքննության փուլը: Ասել է, թե ստեղծվել է մի իրավիճակ, որ նախկին պատգամավորի ընկերությունը խաբված կարգավիճակում է թողել ընկերության բաժնետերերին»:
Հոկտեմբերի 2-ին հայցադիմումն ընդունվել է վարույթ։  Առաջին նախնական դատական նիստ է նշանակվել 2018 թ. փետրվարի 12-ին։  

3. Տեղեկություններ ստանալու եւ տարածելու իրավունքի խախտումներ

2017թ. երրորդ եռամսյակի ընթացքում ԽԱՊԿ-ն արձանագրել է  տեղեկություններ ստանալու եւ տարածելու իրավունքի խախտումների քանակական աճ. գրանցվել է 39 փաստ, ինչը 29-ով ավելի է ս. թ. երկրորդ եռամսյակի եւ 30-ով անցած տարվա նույն ժամանակահատվածի համեմատությամբ։ Դրանք ներկայացնում ենք ստորեւ՝ ժամանակագրական կարգով։  
Հուլիսի 6-ին Ժուռնալիստների «Ասպարեզ» ակումբը հայտարարություն է տարածել՝ համաձայն որի Հայաստանի թվով 25 դպրոցների տնօրեններ խախտել են «Տեղեկատվության ազատության մասին» ՀՀ օրենքի պահանջները։ Հայտարարության համաձայն՝ ս.թ. հունիսի 1-ին «Ասպարեզ»-ի խորհրդի նախագահ Լևոն Բարսեղյանը տեղեկություն ստանալու գրավոր հարցումներով դիմել է հայրենիքին մատուցած ծառայություններով առանձնապես աչքի ընկած Հայաստանի թվով 27 դպրոցների տնօրեններին՝ խնդրելով տրամադրել մի շարք տեղեկություններ իրենց ղեկավարած ՊՈԱԿ-ի վերաբերալ:    
23 դպրոցների տնօրեններ ընդհանրապես չեն արձագանքել հարցմանը։ Երկու դպրոցի ղեկավարներն էլ, թեպետ պատասխանել են հարցումներին, սակայն պահանջվող ոչ բոլոր տեղեկություններն են տրամադրել: Միայն երկուսն են պատշաճ պատասխան ուղարկել։  
Գրավոր հարցումներին չպատասխանած թվով 23 դպրոցների տնօրենների վարքագիծը «Ասպարեզ»-ը որակել է որպես «Վարչական իրավախախտումների վերաբերյալ» ՀՀ օրենսգրքով նախատեսված զանցանք։ Դատապարտելով նրանց անգործությունը՝ ակումբը դիմել է ՀՀ կրթության եւ գիտության նախարարին, ինչպես նաեւ համապատասխան մարզպետներին եւ այդ դպրոցների խորհուրդներին, պահանջելով կարգի հրավիրել հարցումներն անտեսելով «Տեղեկատվության ազատության մասին» ՀՀ օրենքը խախտած ՊՈԱԿ-ների ղեկավարներին, վարչական պատասխանատվության ենթարկել նրանց, իրավաբանական խորհրդատվություն իրականացնել վերջիններիս համար, պարտավորեցնել պատշաճ պատասխանել հարցմանը:

Հայտարարությամբ ակումբը նաև նշել է, որ ՊՈԱԿ-ների հետագա անգործության եւ տեղեկությունները չտրամադրելու պարագայում «Ասպարեզ» ակումբին այլ բան չի մնա անելու, քան այդ տեղեկությունները ստանալ դատական կարգով։ 

Հուլիսի 10-ին «Հետաքննող լրագրողներ» հասարական կազմակերպությունը հայցադիմում է ներկայացրել ՀՀ վարչական դատարան՝ ընդդեմ ՀՀ արդարադատության նախարարության Քրեակատարողական վարչության՝ տեղեկատվություն տրամադրելուն պարտավորեցնելու պահանջով։

Հայցի առիթը «Հետք» էլեկտրոնային պարբերականի` ս.թ. մայիսի 15-ին ՀՀ արդարադատության նախարարության քրեակատարողական վարչությանն ուղղված գրավոր հարցմանը լիարժեք պատասխան չտրամադրելն է։ Լրատվամիջոցը խնդրել է տրամադրել բոլոր քրեակատարողական հիմնարկներում պատրաստվող, սակայն չսպառված սնունդի, չսպառված սնունդից առաջացած թափոնների իրացման, թափոնները դուրս բերող ընկերության հետ կնքված պայմանագրերի, սնունդից հրաժարված անձանց վերաբերյալ տեղեկություններ: Մայիսի 19-ին ուղարկված պատասխանն ամբողջական և սպառիչ չի եղել։
Մայիսի 31-ին «Հետքը» էլեկտրոնային գրություն է ուղարկել ՀՀ արդարադատության նախարար Դավիթ Հարությունյանին՝ որպես վերադասի և առաջ է քաշել նույն հարցերը: Հունիսի 2-ի գրությամբ նախարարությունը տրամադրել է նույնաբովանդակ պատասխան՝ առանց անդրադառնալու հարցման մեջ նշված այն հարցերին, որոնց վերաբերող տեղեկությունները չեն տրամադրվել:

Հունիսի 7-ին նախարարությունից խնդրել են 30-օրյա ժամանակ՝ մայիսի 31-ի հարցմանն ամբողջական պատասխանելու համար: Հունիսի 27-ին պատասխանն ուղարկվել է քրեակատարողական վարչության անունից՝ դարձյալ չանդրադառնալով հարցման մեջ առաջ քաշված բոլոր հարցերին:

«Հետքը» դիմել է դատարան՝ խնդրելով պարտավորեցնել վերոհիշյալ վարչությանը՝ ամբողջությամբ տրամադրել հայցվող տեղեկությունները: Հուլիսի 11-ին հայցադիմումն ընդունվել է վարույթ։ Այս գործով առաջին նախնական դատական նիստը կայացել է սեպտեմբերի 28-ին։ Հաջորդ նիստը նշանակվել է նոյեմբերի 2-ին:          

Հուլիսի 11-ին «Հետք» էլեկտրոնային պարբերականի թղթակից Մարինե Մադաթյանը տեղեկություն ստանալու գրավոր հարցմամբ դիմել է Երևանի քաղաքապետարան։ Լրագրողը խնդրել է տրամադրել 2017թ. ընթացքում (հունվար ամսից հուլիսը ներառյալ) քաղաքի տարածքում իրականացված և իրականացվելիք ասֆալտապատման աշխատանքների հասցեների ցանկը: Հարցման պատասխանն ուղարկվել է «Տեղեկատվության ազատության մասին» օրենքով սահմանված 5-օրյա ժամկետի խախտմամբ, ընդ որում՝ նամակի բովանդակությունը կապ չի ունեցել հայցվող տվյալների հետ. ասֆալտապատման աշխատանքների հասցեների ցանկը տրամադրելու փոխարեն նշվել է միայն աշխատանքների ծավալը։  
Հուլիսի 11-ին «Yerkir.am» լրատվական կայքի թղթակից Թագուհի Մելքոնյանը տեղեկություն ստանալու հարցմամբ գրավոր դիմել է դատական դեպարտամենտ։ Լրագրողը հետաքրքրվել է, թե որքան գումար է ծախսվել Երեւանի Ավան եւ Նոր Նորք վարչական շրջանների ընդհանուր իրավասության դատարանի դահլիճներից մեկն ապակեպատելու համար, ինչպես նաև թե ներկայում ՀՀ-ում դատարանի` նման եղանակով կահավորված քանի՞ դահլիճ կա, 2017-ին քանի՞ դահլիճ է նախատեսվում կահավորել հիշյալ եղանակով և որքան գումար է նախատեսվում նշված ծրագիրն իրականացնելու համար: 

ՀՀ դատական դեպարտամենտի արարողակարգի և հասարակայնության հետ կապերի վարչության պետ Արման Խաչատրյանը լրագրողի հետ բանավոր զրույցում խոստացել է պատասխանել հնարավորինս սեղմ ժամկետում, սակայն հարցումն այդպես էլ մնացել է անպատասխան։  
Հուլիսի 21-ին Ինֆորմացիայի ազատության կենտրոնը հայցով դիմել է ՀՀ վարչական դատարան ընդդեմ ՀՀ մարզկենտրոնների քաղաքապետարանների՝ այդ մարմինների անգործությունը ոչ իրավաչափ ճանաչելու եւ տեղեկատվություն հրապարակելուն պարտավորեցնելու պահանջներով:

ԻԱԿ-ն իր կանոնադրական նպատակների իրականացման նպատակով յուրաքանչյուր տարի մինչեւ սեպտեմբեր իր կողմից մշակված Հրապարակայնության եւ տեղեկատվության ազատության ինդեքսի միջոցով գնահատում է պետական կառավարման եւ տեղական ինքնակառավարման մակարդակը: 2017 թվականին կենտրոնն անդրադարձել է նաեւ մարզկենտրոնների կողմից «Տեղեկատվության ազատության մասին» ՀՀ օրենքի 7-րդ հոդվածի 3-րդ մասի ապահովմանը, որը պարտավորեցնում է տեղեկություն տնօրինողներին 13 խումբ տեղեկություններ հրապարակել՝ առանց հարցման առկայության: Ուսումնասիրության արդյունքում ԻԱԿ-ը բացահայտել է, որ մարզկենտրոնների քաղաքապետարանները չեն հրապարակել 2016 թվականին վերաբերող՝ օրենքով սահմանված տեղեկությունները:

Այս գործով դատական նիստ դեռ նշանակված չէ:  
Հուլիսի 24-ին «Lragir.am»-ի թղթակից Թեհմինե Ենոքյանը հայցադիմում է ներկայացրել ՀՀ վարչական դատարան ընդդեմ ՀՀ հատուկ քննչական ծառայության՝ տեղեկատվություն տրամադրելուն պարտավորեցնելու պահանջով։ 

2013 թ. դեկտեմբերի 1-ին լրագրողը Երևանի Արշակունյաց պողոտայում գտնվող վերանցման հատվածում լուսաբանել է խաղաղ ցուցարարների կազմակերպած բողոքի ակցիան։ Ավարտից հետո քաղաքացիական հագուստով 5 անձինք՝ ներկայանալով որպես ոստիկանության աշխատակիցներ, լրագրողին ցուցարարների հետ բերման են ենթարկել ՀՀ ոստիկանության Շենգավիթի բաժին։  Այս փաստի առնչությամբ հաղորդում է ներկայացվել իրավասու մարմնին եւ նյութեր են նախապատրաստվել։ 2017 թ. հունիսի 26-ին Թեհմինե Ենոքյանի ներկայացուցիչ, փաստաբան Արամազդ Կիվիրյանը դիմել է Հատուկ քննչական ծառայություն՝ խնդրելով տրամադրել այդ նյութերի պատճենները, սակայն ՀՔԾ-ն հրաժարվել է դրանք տրամադրել։ 

Հուլիսի 31-ին հայցադիմումն ընդունվել է վարույթ։ Դատական նիստ դեռ նշանակված չէ։   

Օգոստոսի 2-ին Ժուռնալիստների «Ասպարեզ» ակումբը հայտարարություն է տարածել «Հայաստանի պատմության թանգարան» ՊՈԱԿ-ի տնօրեն Գրիգոր Գրիգորյանի՝ «Տեղեկատվության ազատության մասին» ՀՀ օրենքի պահանջը հետեւողականորեն խախտելու առնչությամբ։ Ս.թ. մայիսի 10-ին ակումբի խորհրդի նախագահ Լևոն Բարսեղյանը գրավոր հարցմամբ դիմել է նրան՝ ցանկանալով ստանալ մի շարք տեղեկություններ։ Գրիգոր Գրիգորյանը չի պատասխանել հարցմանը՝ այդկերպ խախտելով «Տեղեկատվության ազատության մասին» ՀՀ օրենքը, մասնավորապես՝ դրա 9-րդ հոդվածով նախատեսված՝ պատասխանի հնգօրյա ժամկետը: 

Այս մասին առաջին հայտարարությունը «Ասպարեզ» ակումբը տարածել էր հունիսի 29-ին: Հայտարարության հրապարակումից հետո թանգարանի տնօրենը պատասխանել է հարցմանը, սակայն տեղեկությունները տրամադրել է մասնակիորեն: Դրան հաջորդել է երկրորդ հայտարարությունը։ Իսկ սեպտեմբերի 14-ին Լևոն Բարսեղյանը դիմել է ՀՀ վարչական դատարան՝ Հայաստանի պատմության թանգարանի Կառավարման խորհրդի՝  2016թ. ապրիլի 27-ին հաստատված Կանոնակարգի 17-րդ հոդվածի 3-րդ կետը վերացնելու և հայցվող տեղեկատվությունը տրամադրելուն պարտավորեցնելու պահանջով։ 

Օգոստոսի 9-ին «Tert.am» լրատվական կայքի թղթակից Բեթղեհեմ Արաբյանը հոդված է հրապարակել, համաձայն որի հունիսի 26-ին գրավոր հարցում է ուղարկել ՀՀ պաշտպանության նախարարություն` Վազգեն Սարգսյանի անվան ռազմական համալսարանն ավարտած սպաների պայմանագրերի փոփոխվելու վերաբերյալ։ Լրագրողը հետաքրքրվել է՝ ծառայությունից հրաժարվելու պարագայում որքա՞ն գումար է վճարելու զինծառայողը՝ ըստ պայմանագրի, արդյո՞ք փոփոխության են ենթարկվել պայմանագրերը եւ արդյո՞ք 2007 թվականին ու դրանից հետո կնքված պայմանագրերը չեղյալ են համարվում եւ կնքվում են նոր պայմանագրեր, եթե այո՝ ի՞նչ պատճառով:

Պաշտպանության նախարարությունից հայտնել են, որ հարցման պատասխանը լրացուցիչ ժամանակ է պահանջում, ուստի այն կտրվի 30 օրյա ժամկետում: Ժամկետի ավարտից հետո «Tert.am»-ը խոստացված պատասխանը չի  ստացել։ Հոդվածը հրապարակելուց հետո միայն, օգոստոսի 18-ին, նախարարությունից պատասխանել են լրագրողի գրավոր հարցմանը։ 

Օգոստոսի 14-ին «Հայկական ժամանակ» օրաթերթի թղթակից Տիրայր Մուրադյանը տեղեկություն ստանալու գրավոր հարցմամբ դիմել է ՀՀ պաշտպանության նախարարություն։ Լրագրողը խնդրել է իրեն տրամադրել տեղեկություններ տեսողական խնդիրներ ունեցող շարքային զինծառայող Միքայել Կեսոյանի՝ բանակ զորակոչվելու վերաբերյալ։ Մասնավորապես՝ թե ինչպե՞ս է ստացվել, որ նախքան զորակոչվելը այդ երիտասարդի հիվանդությունը հիմք չի հանդիսացել ծառայության համար ոչ պիտանի ճանաչելու համար։ Արդյո՞ք պատշաճ ուսումնասիրություն արվել է՝ պարզելու, թե զինծառայողի մոտ տեսողության վատացումն ինչի հետեւանք է եղել: 

Պաշտպանության նախարարությունից հայտնել են, որ հարցման պատասխանը լրացուցիչ ժամանակ է պահանջում, ուստի այն կտրվի 30 օրյա ժամկետում: Սակայն լրագրողը այդպես էլ պատասխան չի ստացել։  

Օգոստոսի 21-ին «Հետք» էլեկտրոնային պարբերականը հրապարակել է հոդված՝ համաձայն որի պետական կառույցները մերժել են տեղեկություններ տրամադրել ինքնասպանություն գործած զինծառայողների վերաբերյալ։ Մասնավորապես, «Հետք»-ի թղթակիցներ Մարինե Մադաթյանն ու Հրանտ Գալստյանը ս.թ. մայիսի 2-ին դիմել են ՀՀ քննչական կոմիտե՝ խնդրելով  տեղեկություններ, թե վերջին 5 տարիների ընթացքում ՀՀ և ԼՂՀ զինված ուժերում ինքնասպանության քանի՞ դեպք է գրանցվել, դրանցից քանիսի՞ քննությունն է ավարտվել նախաքննության փուլում եւ քանի՞սն են ուղարկվել դատարան։  Լրագրողները խնդրել են նաև իրենց տրամադրել այն զինծառայողների անունները, որոնց ինքնասպանության դեպքերով հարուցված քրեական գործերը կարճվել են նախաքննության փուլում (նշելով զինծառայողի բնակության վայրը, քրեական գործի հարուցման և կարճման տարեթիվն ու ամսաթիվը), ինչպես նաև այն զինծառայողների անունները, որոնց ինքնասպանության դեպքերով հարուցված քրեական գործերն ուղարկվել են դատարան։  
Նույնաբովանդակ հարցմամբ «Հետքի» լրագրողները հունիսի 13-ին դիմել են ՀՀ դատախազություն։  
Երկու կառույցներից էլ պատասխանել են, որ զինվորների անուն-ազգանունները կարող են տրամադրել նրանց ծնողների (իրավահաջորդների) գիտությամբ` վերջիններիս դիմումի հիման վրա: Ի դեպ, ՀՀ դատախազությունը մերժել է տրամադրել պահանջվող տեղեկությունները՝ հղում անելով «Անձնական տվյալների պաշտպանության մասին» ՀՀ օրենքին։ 

Վերջին հինգ տարիներին ՀՀ և ԼՂՀ զինված ուժերում ինքնասպանության դեպքերի թվի առնչությամբ քննչական կոմիտեն պատասխանել է, թե  վիճակագրական հաշվառումները 2016թ. ապրիլին փոխանցվել են ոստիկանության տեղեկատվական կենտրոն, ուստի տվյալները հնարավոր է ստանալ այնտեղից: Մինչդեռ՝ ոստիկանությունը հայտնել է, որ նշված հարցերն իր լիազորությունից դուրս են` իր հերթին խորհուրդ տալով դիմել քննչական կոմիտե: Միայն այն բանից հետո, երբ լրագրողները հայտնել են, որ հենց քննչական կոմիտեն է ուղղորդել ոստիկանություն, նրանց խորհուրդ են տվել դիմել պաշտպանության նախարարություն:

Պաշտպանության նախարարությունից հայտնել են, որ 30-օրյա ժամկետ է անհրաժեշտ հարցմանը պատասխանելու համար` պատճառաբանելով, որ լրացուցիչ աշխատանքի կարիք կա: Սակայն օրեր անց գերատեսչությունը հրաժարվել է տրամադրել տվյալները` ինքնասպանության դեպքերի թիվը համարելով պետական և ծառայողական գաղտնիք: 
Սեպտեմբերի 1-ին «Հրապարակ» օրաթերթի թղթակից Աննա Պապիկյանը տեղեկություն ստանալու համար գրավոր հարցմամբ դիմել է Երևանի քաղաքապետարան։ Մինչ այդ լրագրողը ստացել է ահազանգ, որ Նոր Նորքի 2-րդ զանգվածի հանրակացարաններից մեկում բնակվող բազմանդամ ընտանիքի հայրը դիմել է քաղաքապետարան՝ խնդրելով այլ ժամանակավոր կացարան տրամադրել։ Քաղաքապետարանի ներկայացուցիչը օգոստոսի 20-22-ն այցելել է այդ ընտանիք և առաջարկել երեխաներից մեկին վաճառել՝ որդեգրման տալով Ֆրանսիայում բնակվող մի կնոջ, որն էլ փոխադարձաբար գումարով իրենց կօգնի։ 
Լրագրողը գրավոր հարցմամբ խնդրել է իրեն տրամադրել տեղեկություններ, թե քաղաքապետարանի աշխատակիցներից ո՞վ է նշված օրերին այցելել այդ ընտանիք եւ հանդիպման ժամանակ իսկապե՞ս այդպիսի զրույց է եղել, եթե այո, ապա ի՞նչ հիմքով է քաղաքապետարանի ներկայացուցիչը նման առաջարկ արել քաղաքացուն։ Լրագրողի հարցումը մնացել է անպատասխան։ 

Սեպտեմբերի 4-ին Երևանի Արաբկիր և Քանաքեռ-Զեյթուն վարչական շրջանների ընդհանուր իրավասության դատարանը որոշել է մերժել «Հետաքննող լրագրողներ» ՀԿ-ի բողոքն ընդդեմ Հատուկ քննչական ծառայության ՀԿԳ ավագ քննիչ Դ. Կոստանդյանի անգործության:

ՀՔԾ-ն հրաժարվել էր տրամադրել կազմակերպությանը ՀՀ նախկին գլխավոր հարկադիր կատարող, արդարադատության գեներալ-մայոր Միհրան Պողոսյանի օֆշորի գործով՝ պետական հատուկ ծառայություն իրականացնող անձի կողմից ձեռնարկատիրական գործունեությանն ապօրինի մասնակցելու քրեական գործի կարճման որոշումը: Վերադասության կարգով «Հետք»-ը դիմել է նաև գլխավոր դատախազություն, որտեղից ևս մերժում է ստացել: 

Ս.թ. հուլիսին 10-ին «Հետք»-ը դիմել է դատարան և խնդրել պարտավորեցնել վարույթն իրականացնող մարմնին տրամադրել քրեական գործը հարուցելու մասին և նույն քրեական գործով վարույթը կարճելու ու քրեական հետապնդում չիրականացնելու մասին որոշումների պատճենները: 
Սեպտեմբերի 6-ին «Epress.am» լրատվական կայքի թղթակից Քնար Խուդոյանը գրավոր հարցմամբ դիմել է ՀՀ բնապահպանության նախարարություն և Ջրային ռեսուրսների կառավարման գործակալություն՝ տեղեկություններ ստանալու, թե արդյո՞ք 2016 թվականի ընթացքում Արարատյան դաշտավայրում գտնվող ձկնաբուծական 124 տնտեսությունները, որոնք 150%-ով թույլատրելիից շատ ջուր են օգտագործել, տուգանվել են եւ եթե այո՝ ինչ գումարով։ Բացի այդ, արդյո՞ք բոլոր խախտումները վերացվել են։

Նախարարությունից լրագրողին տեղեկացրել են, որ իր դիմումի քննարկման գործընթացին կարող է հետևել ՀՀ կառավարության պաշտոնական կայքէջում՝ քաղաքացիներից ստացած դիմումների բաժնում։ Լրագրողը կապվել է  նախարարության իրավասու աշխատողի հետ ու նշել, որ ինքը որպես լրագրող է դիմել և ոչ թե քաղաքացի։ Նրան ասել են, թե իր աշխատանքը հեշտացնելու նպատակով են դիմումն այդտեղ տեղադրել, բայց եթե ցանկանում է, կուղարկեն նաև գրավոր պատասխանը։ Ի դեպ, թեև լրագրողը հարցումն ուղարկել էր էլեկտրոնային տարբերակով, նախարարությունից հրաժարվել են պատասխանել նույն եղանակով՝ նշելով թե իրենք միայն փոստայինին վստահում։ Սակայն այդպես էլ որեւէ ձեւով հարցման պատասխան լրագրողը չի ստացել։ Ջրային ռեսուրսների կառավարման գործակալությանն ուղղված Քնար Խուդոյանի գրավոր հարցումը նույնպես մնացել է անպատասխան։
Սեպտեմբերի 7-ին «Հրապարակ» օրաթերթի թղթակից Աննա Պապիկյանը տեղեկություն ստանալու գրավոր հարցմամբ դիմել է Պետական եկամուտների կոմիտե։ Լրագրողը նշել է, որ բազմաթիվ ահազանգեր է ստացել քաղաքացիներից՝ Վրաստանից Հայաստան ուղևորվելիս սահմանային անցակետերում ծագող անհարմարությունների վերաբերյալ։ Մասնավորապես, դժգոհությունները կապված են Բագրատաշենի անցակետում մաքսային զննության գործընթացի հետ։ Ըստ քաղաքացիների՝ այս ստուգմանը հաջորդում է ուղեփակոցի մոտ փաստացի «երկրորդ անցակետի» առկայությունը, որտեղ կրկնվում է միևնույն գործողությունը՝ անձնագրի ստուգումից մինչև բեռնախցիկի նոր զննում:
Լրագրողը հետաքրքրվել է՝  արդյո՞ք կա որեւէ օրենսդրական կարգավորում, կրկնակի ստուգումը օրենքի պահա՞նջ է, թե ոչ: Աննա Պապիկյանի գրավոր հարցումը մնացել է անպատասխան։ 

Սեպտեմբերի 7-ին «Հրապարակ» օրաթերթի թղթակից Աննա Պապիկյանը տեղեկություն ստանալու գրավոր հարցմամբ դիմել է Երևանի քաղաքապետարան։ Դրա առիթը եղել է խմբագրության՝ Գարեգին Նժդեհ 56ա շենքի բնակիչներից ստացած ահազանգը, որ այդ շենքը, որը հանրակացարան է, 4-րդ կարգի վթարային կառույց է եւ որ իրենք ապրում են անմարդկային պայմաններում։ Մինչդեռ Երեւանի փոխքաղաքապետ Վահե Նիկոյանը շենքը դրսից 5 րոպե ուսումնասիրելուց հետո ասել է, թե հանրակացարանը էլիտար շենք է։
Լրագրողը հետաքրքրվել է՝ իսկապե՞ս Վահե Նիկոյանի համար 4-րդ կարգի վթարային շենքը էլիտար է համարվո՞ւմ, եթե, այո՝ ապա ի՞նչ չափանիշներով։ Եվ ամենակարեւորը՝ ինչպե՞ս է քաղաքապետարանը տեսնում խնդրի լուծումը, եթե բնակիչները դեմ են շենքն ամրացնելու առաջարկին։ Լրագրողի այս հարցումը մնացել է անպատասխան։ 
(((
Զեկույցը պատրաստվել է «Հանուն ժողովրդավարության՝ ազգային հիմնադրամի» (NED, ԱՄՆ) աջակցությամբ իրականացվող՝ Խոսքի ազատության պաշտպանության կոմիտեի ծրագրի շրջանակներում: Զեկույցում տեղ գտած տեսակետները եւ գնահատականները ԽԱՊԿ-ինն են եւ կարող են չհամընկնել «Հանուն ժողովրդավարության՝ ազգային հիմնադրամի» տեսակետների եւ դիրքորոշումների հետ:  
� « Հանրապետականի շտաբում հարձակման է ենթարկվել «Ազատության» թղթակիցը», «Ազատություն», ապրիլի 2, 2017, �HYPERLINK "https://www.azatutyun.am/a/28405642.html"�https://www.azatutyun.am/a/28405642.html�   


� «Հակոբ Բեգլարյանի շտաբի մոտ հարձակվել են Araratnews.am-ի լրագրողի եւ օպերատորի վրա (տեսանյութ)», «Araratnews.am», ապրիլի 2, 2017, �HYPERLINK "http://araratnews.am/hakob-beglaryani-shtabi-mot-hardzakvel-en-araratnews-am-i-lragroghi-e%D6%82-operatori-vra-tesanyuth/"�http://araratnews.am/hakob-beglaryani-shtabi-mot-hardzakvel-en-araratnews-am-i-lragroghi-e%D6%82-operatori-vra-tesanyuth/� 


� Լրագրողների գործունեությանը խոչընդոտելու փաստերով հարուցված քրեական գործերն ընդունվել են Հատուկ քննչական ծառայության վարույթ, �HYPERLINK "http://www.ccc.am"�http://www.ccc.am�, ապրիլի 5, 2017, �HYPERLINK "http://www.ccc.am/hy/1428493746/3/5486"�http://www.ccc.am/hy/1428493746/3/5486� 


� Եվս մեկ անձի մեղադրանք է առաջադրվել լրագրողի օրինական մասնագիտական գործունեությանը խոչընդոտելու համար, �HYPERLINK "http://www.ccc.am"�http://www.ccc.am�, ապրիլի 19, 2017, � HYPERLINK "http://www.ccc.am/hy/1428493746/3/5497" �http://www.ccc.am/hy/1428493746/3/5497� 


� Մեղադրանք է առաջադրվել լրագրողի նկատմամբ բռնություն գործադրելու և մասնագիտական գործունեությանը խոչընդոտելու համար, �HYPERLINK "http://www.ccc.am"�http://www.ccc.am�, ապրիլի 18, 2017,  � HYPERLINK "http://www.ccc.am/hy/1428493746/3/5495" �http://www.ccc.am/hy/1428493746/3/5495� 


� «Հայկական ժամանակ»-ի լրագրողի աշխատանքը խոչընդոտելու գործով նիստին դատախազը դարձյալ չէր ներկայացել, «Հետք», հուլիսի 18, 2017, � HYPERLINK "http://hetq.am/arm/news/80710/haykakan-zhamanak-i-lragroxi-ashkhatanqy-khochyndotelu-gortsov-nistin-datakhazy-dardzyal-cher-nerkayacel.html" �http://hetq.am/arm/news/80710/haykakan-zhamanak-i-lragroxi-ashkhatanqy-khochyndotelu-gortsov-nistin-datakhazy-dardzyal-cher-nerkayacel.html� 


� «Հարձակվել են armtimes.com-ի լրագրողի վրա, փորձել խլել հեռախոսը․ ֆոտո, վիդեո», «Armtimes.com», մայիսի  14, 2017, �HYPERLINK "http://armtimes.com/hy/article/112011"�http://armtimes.com/hy/article/112011�    


� «Հայկական ժամանակ»-ի լրագրողի աշխատանքը խոչընդոտած անձը տուգանվեց», «Հետք», օգոստոսի 1, 2017, � HYPERLINK "http://hetq.am/arm/news/81036/haykakan-zhamanak-i-lragroxi-ashkhatanqy-khochyndotats-andzy-tuganvec.html" �http://hetq.am/arm/news/81036/haykakan-zhamanak-i-lragroxi-ashkhatanqy-khochyndotats-andzy-tuganvec.html� 


� «Զիբիլիքս»-ի գործը կարճվել է. ի՞նչ է պարզել ՀՔԾ-ն, «Factor.am», օգոստոսի 1, 2017, � HYPERLINK "https://factor.am/11295.html" �https://factor.am/11295.html� 


� «Տարոն Մարգարյանի շտաբում հարձակվում են ՀԺ-ի լրագրողների վրա, հայհոյում (տեսանյութ)», «Armtimes.com», մայիսի 12, 2017, � HYPERLINK "http://armtimes.com/hy/article/111890" �http://armtimes.com/hy/article/111890� 


� Կարգադրիչները դատարանում ուժ են կիրառել (տեսանյութ), «Ա1+-» նկարահանող խումբը բռնության ենթարկվեց, «Ա1+», սեպտեմբերի 1, 2017, � HYPERLINK "http://www.a1plus.am/1564527.html" �http://www.a1plus.am/1564527.html�, � HYPERLINK "https://www.youtube.com/watch?v=cnKO7hjh27A&feature=share" �https://www.youtube.com/watch?v=cnKO7hjh27A&feature=share� 


� ՀԱՅՏԱՐԱՐՈՒԹՅՈՒՆ, ԽԱՊԿ, սեպտեմբերի 1, 2017, � HYPERLINK "http://khosq.am/2017/09/01/%D5%B0%D5%A1%D5%B5%D5%BF%D5%A1%D6%80%D5%A1%D6%80%D5%B8%D6%82%D5%A9%D5%B5%D5%B8%D6%82%D5%B6-36/" �http://khosq.am/2017/09/01/%D5%B0%D5%A1%D5%B5%D5%BF%D5%A1%D6%80%D5%A1%D6%80%D5%B8%D6%82%D5%A9%D5%B5%D5%B8%D6%82%D5%B6-36/�  


� «Վանաձորում լրագրողին գետնին են տապալել, երբ նկարահանում էր ասֆալտապատումը անձրևի ժամանակ», «Ազատություն», սեպտեմբերի 30, 2017, � HYPERLINK "https://www.azatutyun.am/a/28766203.html" �https://www.azatutyun.am/a/28766203.html� 

